
ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑌᓕᓂᔩᑦ ᐱᓇᓱᐊᕐᕕᖓ 

 

ᑐᓴᕐᑎᓯᒍᑎᒃ ᐱᓇᓱᐊᕐᑕᐅᓯᒪᔪᓂᒃ 

ᕕᕗᐊᕆᒥᑦ ᒣᒧᑦ 2026 

 

ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᔩᑦ ᐱᓇᓱᐊᕐᕕᖓ ᖃᐅᔨᒪᔭᐅᑎᑦᓯᔨᐅᕗᖅ ᐅᐃᒪᓇᕐᑐᖃᓕᕐᐸᑦ 

ᐅᐸᓗᙰᕐᓯᒪᒍᑎᑦᓴᔭᐅᔪᓂᒃ ᐃᑲᔪᕈᑎᑦᓴᔭᐅᔪᓂᓪᓗ ᓱᓇᓱᐊᕋᑦᓴᐅᔪᓂᒃ.  ᐱᓗᐊᕐᑐᒥᒃ, ᐱᓇᓱᐊᕐᕕᖓ 

ᐱᓇᓱᐊᖃᑎᖃᒃᐸᑐᖅ 14-ᓂᒃ ᓄᓇᓕᓐᓂᒃ (ᑲᕙᒫᐱᓐᓂᒃ) ᓱᖑᓯᓭᓂᒃᑯᑦ ᐸᕐᓇᕈᑎᓕᐅᕐᓂᐅᔪᓂᒃ, 

ᐱᓇᓱᑦᑎᖃᕆᐊᖃᕐᓂᖏᓐᓂᒃ ᐱᓇᓲᑎᖃᕐᓗᑎᓪᓗ ᖃᒥᑎᕆᔩᑦ ᐊᒻᒪᓗ ᕿᓂᕐᑏᑦ ᐱᐅᓕᑦᓯᒋᐊᕐᑐᑏᑦ. 

 

ᐊᓯᑦᔨᑎᕐᑕᐅᒪᓕᕐᑐᖅ - ᓄᓇᕕᒻᒥ ᐃᑯᐊᓪᓚᑐᖃᕐᑎᓯᑦᑌᓕᓂᕐᒧᑦ ᐸᕐᓇᓯᒪᐅᑎᒃ 

 

ᐱᐅᒃᑯᑎᒻᒪᕇᑦ (ᐃᓪᓗᒪᕇᑦ) 

 

ᐊᖏᕐᑕᐅᒪᓕᕐᑎᓗᒋᑦ ᑐᑦᓯᕋᐅᑎᒋᓯᒪᔭᕗᑦ ᐊᑖᓂᑦᑐᑦ, ᐱᓇᓱᐊᕐᕕᕗᑦ ᑲᔪᓯᑎᑦᓯᓕᕐᑐᖅ ᐅᑯᓂᖓ: 

 

• ᑭᖑᕙᕆᐊᕐᑕᐅᓂᖓ ᐱᖓᓱᑦ ᐊᐅᓚᑦᔭᕆᐊᕈᑎᑦᓭᑦ ᑲᔪᓯᑎᑕᐅᓂᑦᓴᖓᑕ ᐸᕐᓇᑕᐅᓯᒪᒍᑎᖓᓄᑦ 

ᐊᓯᑦᔨᑎᕐᑕᐅᒪᓕᕐᑑᑉ ᓄᓇᕕᒻᒥ ᐃᑯᐊᓪᓚᑐᖃᕐᑎᓯᑦᑌᓕᓂᕐᒧᑦ (NFSCP), ᒪᓕᓪᓗᒍ ᐊᓪᓚᓯᒪᔪᖅ 30.1 

ᐃᑯᐊᓪᓚᑐᖃᕐᑎᓯᑦᑌᓕᓂᐅᑉ ᐱᖁᔭᖓᓂ. 

• ᐊᖏᕐᑕᐅᓯᒪᓕᕐᑐᖅ ᐊᓯᑦᔨᒋᐊᕐᑕᐅᒍᑎᑦᓴᖓ ᐅᓪᓗᖁᑎᖏᑦᑕ ᐃᑯᐊᓪᓚᑐᖃᑦᑎᓯᑦᑌᓕᓂᕐᒧᑦ 

ᐸᕐᓇᓯᒪᐅᑎᐅᑉ 2019-2024-ᒥ 2019-2029-ᒧᑦ, ᐊᕗᖓᐅᓕᑎᒋᐊᕐᓱᒍ ᑕᓪᓕᒪᓄᑦ 

ᐊᕐᕌᒍᓅᓕᖓᔪᕕᓂᐅᑦᓱᓂ ᖁᓕᓄᑦ ᐊᕐᕋᒍᓅᓕᖓᓚᖓᓕᕐᑎᓗᒍ ᐃᓕᖓᑎᑦᓯᐊᕈᒪᒧᑦ 

ᐅᓪᓗᖁᑎᒋᒋᐊᓕᖏᓐᓄᑦ ᐸᕐᓇᓯᒪᐅᑎᐅᑉ ᑲᔪᓯᓕᕐᑎᑕᐅᑦᓯᐊᓂᕆᒋᐊᓕᖓᑕ. 

 

ᑐᑭᑖᕈᑎᒃ ᑕᒪᒃᑯᓄᖓ ᐊᓯᑦᔨᒋᐊᕈᑎᓅᓕᖓᔪᖅ ᑲᔪᓯᑎᑕᐅᒪᓕᕐᑐᖅ ᐳᕐᑐᓂᕐᓭᑦ ᑲᑎᒪᔨᖏᓐᓄᑦ.  ᑖᓐᓇ 

ᑐᑭᑖᕈᑎᒃ ᑐᓂᔭᐅᒪᓕᕐᑐᖅ ᑐᕐᖃᑕᕐᕕᒧᑦ, ᐃᓚᖃᕐᓱᓂ ᐊᓯᑦᔨᒋᐊᕐᑕᐅᓯᒪᓕᕐᑐᒥᒃ ᐃᑯᐊᓪᓚᑐᖃᕐᑎᓯᑦᑌᓕᓂᕐᒧᑦ 

ᐸᕐᓇᓯᒪᐅᑎᒥᒃ ᐃᓗᓕᖃᕐᑎᓗᒍ ᐊᓯᑦᔨᖏᐊᕈᑕᐅᓯᒪᔪᓂᒃ (ᒪᓕᓪᓗᒍ ᐊᓪᓚᓯᒪᔪᖅ 26). 

 

ᐊᐅᓚᑦᔭᕆᐊᕐᓂᐅᓚᖓᓕᕐᒥᔪᑦ: 

 

• ᑐᑭᑖᕈᑎᒃ ᓄᓇᕕᒻᒥ ᐊᐅᓚᑦᓯᔨᒻᒪᕆᓐᓅᔭᕐᑕᐅᓚᖓᔪᖅ ᐃᓚᖃᕐᑎᓗᒍ ᓱᓕᓂᕋᕐᑕᐅᒍᑎᖃᓕᕐᑐᒥᒃ 

ᐊᓯᑦᔨᑕᐅᒪᓕᕐᓱᓂ ᐃᑯᐊᓪᓚᑐᖃᕐᑎᓯᑦᑌᓕᓂᕐᒧᑦ ᐸᕐᓇᓯᒪᐅᑎᒥᒃ(ᐊᓪᓚᓯᒪᔪᖅ 26) 

• ᓇᐅᓕᒫᑦ ᑐᓴᐅᒪᑎᓗᒋᑦ ᓄᓇᓖᓪᓗ ᐃᕐᙯᑎᒋᐊᕐᓗᒋᑦ ᑕᑦᓱᒪ ᐊᓯᑦᔨᑕᐅᒪᓕᕐᑑᑉ 

ᐃᑯᐊᓪᓚᑐᖃᕐᑎᓯᑦᑌᓕᓂᕐᒧᑦ ᐸᕐᓇᓯᒪᐅᑎᐅᑉ ᐊᑦᔨᖓᓂᒃ ᐱᓇᓱᐊᕐᕕᐅᔪᓂ 

ᐊᑐᐃᓐᓇᖃᑦᓯᐊᖁᓪᓗᒋᑦ, ᕿᒥᕐᕈᔭᐅᖃᑦᑕᕈᓐᓇᖁᓪᓗᒍ ᐊᒥᓱᓕᐊᖑᒍᓐᓇᓗᓂᓗ (ᐊᓪᓚᓯᒪᔪᖅ 27). 

 

ᑯᑦᔪᐊᑉ ᖃᒥᑎᕆᐅᑎᖃᐅᑎᖓ 

 

ᑯᑦᔪᐊᑉ ᓄᓇᓕᖓ ᖃᐅᔨᑎᑕᐅᓚᐅᔪᖅ ᑲᓇᑕᐅᑉ ᐃᖏᕐᕋᐅᑎᓕᕆᔨᒃᑯᖏᓐᓄᑦ ᐃᓪᓗᖅ T-141, 

ᖃᒥᑎᕆᐅᑎᖃᐅᑎᐅᑦᓱᓂ ᑲᕙᒫᐱᒃᑯᓄᓪᓗ ᓄᓇᒃᑰᔪᒃᑯᕕᐅᑦᓱᓂ, ᐊᑦᑕᓇᕐᑐᒪᕆᐅᓕᕐᓂᕋᕐᑕᐅᑎᓪᓗᒍ 

ᐊᓂᕕᐅᒋᐊᖃᓕᕐᓱᓂᓗ ᐅᒃᑐᐱᕆ 31, 2026.  ᓄᑖᒥᒃ ᐃᓪᓗᒥᒃ ᓇᑉᐸᑕᐅᒍᓐᓇᓯᔪᖃᕐᓯᒪᖕᖏᒪᖅ ᐊᓯᐊᓂᓪᓗ 

ᐃᓪᓗᒥᒃ ᐊᑐᕋᑦᓴᐅᒐᔭᕐᑐᒥᒃ ᐊᑐᐃᓐᓇᖃᕋᓂ, ᓄᓇᓕᒃ ᐸᕐᓇᓯᒪᓕᕐᑐᖅ ᒪᓐᓇᓯᐅᑎᑦᓴᒥᒃ 

ᓇᑉᐸᑎᑐᐃᓐᓇᕆᐊᓕᒥᒃ ᐊᑐᐃᓐᓇᕈᐃᓚᖓᒋᐊᖅ. 

ᑕᒪᑐᒧᖓ ᓱᕐᕋᑕᐅᔪᓕᒫᑦ ᐊᒥᓱᕕᑦᓱᑎᒃ ᑲᑎᒪᖃᑦᑕᓯᒪᓕᕐᑐᐃᑦ ᑕᕐᕿᓂ ᐊᓂᒍᕐᑐᓂ ᑐᑭᑖᕋᓱᐊᖃᑎᒌᑦᓱᑎᒃ 

ᖃᓄᖅ ᐊᓂᕙᓪᓕᐊᓕᕋᔭᕐᓂᒥᓂᒃ ᑕᒡᒐᖓ T-141-ᒥᑦ. 

 

ᐅᐃᒪᓇᕐᓯᓯᒪᓂᑯᖓᓄᑦ, ᐸᕐᓇᑕᐅᒋᐊᑐᔪᐃᓪᓗ ᐱᑦᔪᑎᒋᓪᓗᒋᑦ (ᐅᒥᐊᕐᔪᐊᑯᕐᑎᓯᒋᐊᖃᕐᓂᖅ ᐃᓚᐅᑎᓪᓗᒍ), 

ᖃᒥᑎᕆᐅᑎᓂᒃ ᐊᑐᐃᓐᓇᖃᑦᓯᐊᕆᐊᖃᕐᓂᓗ ᐃᓱᒪᒋᑦᓱᒍ, ᓄᓇᓕᐅᑉ ᑲᑎᒪᔨᖏᑦ ᐊᑭᑭᓐᓂᐹᕐᓯᐅᒐᓱᐊᕐᓂᒥᒃ 

ᐊᑯᓂᕆᑦᓯᒍᑎᐅᓂᐊᖕᖒᓯᓯᒪᔪᑦ.  ᑐᑦᓯᕋᕐᓯᒪᔪᑦ ᐊᖏᑕᐅᓯᒪᒍᑎᑖᕈᒪᑦᓱᑎᒃ ᑐᕃᓐᓇᑐᒥᒃ 

ᓂᐅᕕᕈᓐᓇᑎᑕᐅᓗᑎᒃ ᓇᑉᐸᑐᐃᓐᓇᕆᐊᓕᒻᒥᒃ ᐃᓪᓗᒥᒃ, ᓇᐅᓕᒫᑦ ᐊᑦᑕᓇᕐᑐᒦᓚᕿᖁᖕᖏᒧᑦ ᑲᕙᒫᐱᒃᑯᓗ 

ᐱᐅᒃᑯᑎᖏᑦ ᑲᒪᒋᔭᐅᑦᓯᐊᕕᒻᒥᖁᓪᓗᒋᑦ ᐃᓂᑦᓴᓚᕆᐅᒐᔭᕐᑐᖅ ᓴᓇᔭᐅᖕᖏᓂᖓᓂ. 

 

ᐃᓂᑦᓴᖓ ᐃᓪᓘᑉ ᒪᓐᓇᓯᐅᑎᐅᓚᖓᔫᑉ ᓇᓗᓀᕐᑕᐅᓯᒪᓕᕐᑐᖅ (ᑲᕙᒫᐱᒃᑯᑦ ᐃᓪᓗᖁᑎᖓᑕ ᓴᓂᐊᓂ 

ᒥᕝᕕᓕᐊᕆᐊᑉ ᐊᕐᖁᑎᖓᓂ).  ᒪᓐᓇᐅᑎᓪᓗᒍ ᐅᑕᕐᕿᔪᒍᑦ ᑲᕙᒫᐱᒃᑯᓂᒃ ᖃᑦᓯᕌᕋᔭᕐᒪᖔᑦ 

ᖃᐅᔨᕕᒋᒋᐊᖃᕋᑦᑎᒋᑦ, ᓄᓇᓕᓕᕆᓂᕐᒧᑦ ᐃᓪᓗᓕᕆᓂᕐᒧᓗ ᑐᕐᖃᑕᕕᖓ ᖃᐅᔨᑎᒋᐊᖃᓕᕋᔭᕐᑕᕗᑦ 

ᐊᐅᓚᑦᔭᕆᐊᕈᑕᐅᓂᐊᕐᑐᓂᒃ ᑲᒪᒋᔭᖃᓚᖓᒻᒪᑕ. 

 

ᓈᓚᐅᑏᑦ ᑐᓴᐅᒪᖃᑎᒌᒍᑎᖏᑦ ᖃᒥᑎᕆᔩᑦ 

 

ᑐᓴᐅᒪᖃᑎᒌᒍᑎᑦᓯᐊᑦ ᐱᒻᒪᕆᐊᓘᕗᑦ ᖃᒥᑎᕆᔩᑦ ᐊᑦᑕᓇᕐᑐᒦᓚᕿᖁᓇᒋᑦ ᐅᐃᒪᓇᕐᓯᔪᓕᕆᓗᑎᒃ.  Tel-Cel-ᑯᑦ 

ᐱᓇᓱᒍᓐᓇᐅᑎᑖᓚᐅᕐᑐᑦ ᕿᒥᕐᕈᓚᖓᓗᑎᒃ ᑐᑭᓯᓴᑦᓯᐊᓗᑎᓪᓗ ᖃᒥᑎᕆᔩᑦ ᓈᓚᐅᑎᖏᓐᓂᒃ ᓄᓇᕕᓕᒫᒥ.  

ᕿᒥᕐᕈᔪᒍᑦ ᓄᑖᖑᓂᕐᐹᓴᔭᓂᒃ ᐱᒍᑦᔨᓯᐊᓕᐅᒥᒍᑎᐅᒍᓐᓇᑐᓂᒃ, ᐊᑦᑕᓀᑦᑐᓯᐊᒃᑯᓗ ᐃᑲᔪᕐᓯᒪᒍᑎᒋᒍᒪᒧᑦ 

ᑲᕙᒫᐱᓕᒫᓂᒃ. 

ᐊᑭᑭᓐᓂᐹᕐᓯᐅᓂᖅ ᐱᒋᐊᓚᐅᔪᖅ ᐁᕆᓕᒥ, ᓈᓚᐅᑎᑖᕆᐊᖃᕐᓂᖓᓄᑦ 14 ᓄᓇᕕᒻᒥ ᖃᒥᑎᕆᔨᐅᔪᑦ.  

ᑖᒃᑯᐊᓕᒫᑦ 14 ᐊᑦᔨᒌᑦᓯᐊᓂᒃ ᓈᓚᐅᑎᖃᓕᕋᔭᕐᑐᑦ, ᐊᑐᕐᑕᐅᒍᓐᓇᓯᓂᐊᖕᖑᕆᔭᐅᔪᓪᓗ ᑖᒃᑯᐊ ᑎᓯᒻᐱᕆ 

2026-ᖑᓕᕐᐸᑦ. 

ᐅᖃᓚᕕᑦᓴᔭᖅ ᐊᐅᓚᑦᔭᕆᐊᖃᓕᕐᐸᑕ ᖃᒥᑎᕆᔩᑦ 

 

ᒪᓐᓇᐅᑎᓪᓗᒍ, 7 ᓄᓇᓖᑦ - ᐊᑯᓕᕕᒃ, ᐃᓄᒃᔪᐊᖅ, ᐃᕗᔨᕕᒃ, ᑯᑦᔪᐊᕌᐱᒃ, ᐳᕕᕐᓂᑐᖅ, ᐅᒥᐅᔭᖅ ᓴᓪᓗᐃᓗ - 

ᐱᑐᑦᓯᒪᔪᑦ Saint-Eustache-ᒧᑦ, ᐅᐃᒪᓇᕐᓯᔪᖃᓕᕐᐸᑦ ᐅᖃᓚᕕᑦᓴᔭᕆᑦᓱᒍ.  ᐃᒫᙰᕐᑎᒪᕆᕗᑦ, ᐱᓐᓄᐊ ᐸᓚᓐᑦ, 

ᑕᕐᕿᑕᒫᑦ ᑲᑎᒪᖃᑕᐅᕙᑦᑐᖅ ᐊᓯᓕᒫᖏᑦ ᓄᓇᓖᑦ ᓄᓇᕕᒻᒥ ᐱᑐᑦᑕᐅᑎᕙᓪᓕᐊᓚᖓᖁᑦᓱᒋᑦ. 

ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᔩᑦ ᐱᓇᓱᐊᕐᕕᖓ ᓇᓚᐅᑏᑦ ᐊᑐᕐᑕᐅᒍᓯᖏᓐᓅᓕᖓᔪᒥᒃ 

ᐃᓕᓐᓂᐊᑎᑦᓯᓂᖃᓚᐅᔪᖅ ᖃᒥᑎᕆᔨᖏᓐᓂᒃ ᐳᕕᕐᓂᑑᑉ ᐊᑯᓕᕕᐅᓪᓗ ᐱᓇᓱᐊᖃᑎᖃᕐᓱᑎᒃ Saint-Eustache 

ᐅᖃᓚᕕᐅᕕᑦᓴᔭᖓᓂᒃ.  ᐊᑯᓕᕕᐅᑉ ᐳᕕᕐᓂᑑᓪᓗ ᖃᒥᑎᕆᔨᖏᑦ ᐱᑐᑦᓯᒪᓕᕐᑐᑦ Saint-Eustache-ᒧᑦ ᑎᓯᒻᐱᕆ 

2025-ᒥᓂᑦ. 

ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᔩᑦ ᐱᓇᓱᐊᕐᕕᖓ ᓄᓇᕕᐅᓪᓗ ᐳᓖᓯᖏᑦ ᐱᓇᓱᐊᕐᑐᑦ ᑖᒃᑯᓂᖓ 7-ᓂᒃ 

ᓄᓇᓕᓐᓂᒃ  ᐱᑐᑦᑕᐅᒐᔭᖁᔨᑦᓱᑎᒃ Saint-Eustache-ᒧᑦ ᓯᑎᒻᐱᕆ 2026 ᐅᑭᐊᖓᑕᓗ 2027 ᐊᑯᓐᓂᖓᓂ. 

 

ᖃᒥᑎᕆᔩᑦ ᐃᓕᓐᓂᐊᑎᑕᐅᓂᖓ 

 

ᕕᕗᐊᕆᐅᑉ ᒣᓗ ᐊᑯᓐᓂᖓᓂ, ᖃᒥᑎᕆᔨᓂᒃ ᐱᒋᐅᕐᓴᑎᑦᓯᔨ ᐃᓕᓐᓂᐊᑎᑦᓯᔨᓗ ᐃᓚᐅᕕᖃᓚᐅᔫᒃ ᐊᒥᓱᒐᓚᓐᓂᒃ  

ᐱᓇᓱᐊᕐᕈᑕᐅᔪᓂᒃ ᐃᓕᓐᓂᐊᑎᑦᓯᓂᕐᒨᓕᖓᔪᓂᒃ ᖃᒥᑎᕆᔨᓂᒃ ᐱᓇᓱᐊᖃᑎᒌᓐᓂᐅᔪᐃᓪᓗ 

ᐱᕙᓪᓕᐊᔭᐅᓂᖏᓐᓅᓕᖓᔪᓂᒃ. 

 

ᒫᑦᔨᒥ ᐱᓇᓱᐊᓚᐅᕐᑐᒍᑦ ᐃᓕᓐᓂᐊᑎᑦᓯᓂᕐᒨᓕᖓᔪᓂᒃ ᐃᑲᔪᕐᓯᒪᑦᓱᑕᓗ ᐅᐃᒪᓇᕐᓯᔪᖃᕐᐸᑦ ᖃᕆᑕᐅᔭᑎᒍᑦ 

ᐱᓇᓱᐊᕈᑕᐅᒍᓐᓇᑐᐃᑦ  (ICO) ᓄᑖᑦ ᓄᐃᑎᕐᑕᐅᓂᑦᓴᖓᓅᓕᖓᔪᓂᒃ.  ᖃᒥᑎᕆᔩᑦ ᐊᖓᔪᕐᖄᖏᑦ 

ᑲᖏᕐᓱᔪᐊᕐᒥᐅᑦ, ᓴᓪᓗᒥᐅᑦ, ᐃᕗᔨᕕᒻᒥᐅᑦ ᐊᑯᓕᕕᒻᒥᐅᓗ ᐱᓇᓱᐊᖃᑎᐅᓚᐅᕐᑐᑦ ᐱᓐᓄᐊ ᐸᓚᓐᑦᒧᑦ 

ᓄᐃᑎᕆᖃᑎᐅᑦᓱᑎᒃ ᐃᓕᓐᓂᐊᑎᑦᓯᒍᑎᐅᒐᔭᕐᑐᑦ ᐸᕐᓇᑕᐅᒍᑎᖏᓐᓂᒃ ᑲᔪᓯᑦᓯᐊᖏᓐᓇᖁᓪᓗᒋᑦ ᓄᓇᓕᓕᒫᓂ.  

ᐊᒥᓱᑦ ᑲᔪᓯᑦᓯᐊᖏᑦᔪᑏᑦ ᐱᑕᙯᓐᓇᕋᓗᐊᕐᑎᓗᒋᑦ ᐱᓗᐊᕐᑐᒥᒃ ᓯᓂᑦᑕᕖᓐᓂᐊᓂᖅ ᖃᒥᑎᕆᔨᓂᓪᓗ 

ᐊᑐᐃᓐᓇᖃᑦᓯᐊᖏᓐᓂᖅ, ᑖᓐᓇ ᐸᕐᓇᕈᑎᓕᐊᖑᒪᔪᖅ ᐃᓂᓪᓚᑎᕐᑕᐅᓯᒪᒍᑎᖃᑦᓯᐊᑐᖅ ᓄᓇᓕᓕᒫᑦ 

ᖃᒥᑎᕆᔨᖏᑦ ᐃᓕᓐᓂᐊᑎᑕᐅᓂᖃᕈᓐᓇᑎᑦᓱᒋᑦ ᐳᕐᑐᓂᓕᒻᒥᒃ 1-ᒥᒃ. 

ᒍᐃᓕᐊᒻ ᒪᒃᑯᔦ ᐱᓐᓄᐊ ᐸᓚᓐᑦᓗ ᐱᓇᓱᐊᖃᑎᖃᖃᑦᑕᒥᔫᒃ New Brunswick ᐳᕐᑐᓂᕐᓴᒋᐊᓪᓚᒥᒃ 

ᐃᓕᓐᓂᐊᕕᖁᑎᖓᓂᒃ (NBCC) ᓱᖑᓰᒋᐊᕈᒪᒧᑦ ᐱᓇᓱᐊᖃᑎᒌᓐᓂᕆᕙᑦᑕᑎᓐᓂᒃ ᓴᐳᑦᔨᓯᒪᔭᐅᑦᓯᐊᖁᓪᓗᒍ 

ᖃᒥᑎᕆᔩᑦ ᐃᓕᓐᓂᐊᑎᑕᐅᓂᖓ.   ᐊᒥᓱᕕᑦᓱᑎᒃ ᑲᑎᒪᖃᑦᑕᑐᑦ ᐊᖏᖃᑎᒌᒐᓱᐊᖃᑎᒌᑦᓱᑎᓪᓗ 

ᑐᑭᓯᒪᖃᑎᒌᒍᑎᑦᓴᒥᒃ ᓄᐃᑦᓯᒐᓱᐊᕐᓱᑎᒃ. 

ᐊᔪᐃᓐᓇᐅᑎᖃᕐᒥᔪᒍᑦ ᐸᕐᓇᓱᑕ 2026-ᒥ ᐊᕐᕋᒍᑕᒫᕐᓯᐅᑎᒥᒃ ᑲᑎᒪᓂᖃᕐᓂᓴᖓᓂᒃ ᓄᓇᕕᐅᑉ ᖃᒥᑎᕆᔨᖏᑦᑕ 

ᐊᖓᔪᕐᖃᖏᑦ, Miramichi, New Brunswick-ᒦᒐᔭᕐᑎᓗᒍ. ᐸᕐᓇᑕᐅᖃᑦᑕᒥᔪᑦ ᐅᓪᓗᖁᑎᐅᒐᔭᕐᑐᑦ, 

ᐅᓯᑲᑦᑕᑎᐅᒐᔭᕐᑐᑦ, ᐃᓕᓐᓂᐊᓂᐅᒐᔭᕐᑐᑦ NBCC-ᒥᓗ ᑲᑎᒪᓂᐊᕈᓯᖃᕐᑎᓯᓂᐅᒐᔭᕐᑐᑦ. 

 

ᐃᓕᓐᓂᐊᓂᐅᑉ ᐱᕙᓪᓕᐊᑎᑕᐅᓂᖓᓅᓕᖓᔪᑦ ᖃᕆᑕᐅᔭᒃᑯᑦ ᓄᐃᑕᑎᒐᑦᓴᔦᑦ ᐋᕐᕿᓱᕐᑕᐅᒪᓕᕐᒥᔪᑦ 

ᐃᑲᔪᕐᓯᒪᒍᑎᑦᓴᐅᓱᑎᒃ ᖃᒥᑎᕆᔨᓂᒃ ᑐᑭᓯᒪᑦᓯᐊᓕᐅᒥᖁᒧᑦ ᖃᒥᑎᕆᒍᓯᕐᓅᓕᖓᔪᓂᒃ, ᑕᒪᒃᑯᐊ 

ᐃᓕᓐᓂᐊᑎᑦᓯᒍᑎᑦᓭᑦ ᐋᕿᒋᐊᕐᑕᐅᓯᒪᒍᓯᖃᕐᒥᔪᑦ ᐃᓄᐃᑦ ᐅᖃᐅᓯᖓ ᐃᓕᕐᕈᓯᖓᓗ ᐃᑉᐱᒋᔭᐅᑎᑦᓱᒍ. 

 

ᐁᕆᓕᐅᑉ ᕿᑎᖓᓂ, ᐃᓕᓐᓂᐊᓂᖅ ᐱᒋᐊᓚᐅᔪᖅ ᐳᕕᕐᓂᑐᒥ ᐊᑐᐃᓐᓇᕈᕐᑎᕆᓂᐅᑦᓱᓂ ᓯᕗᓂᕐᒥ 

ᐃᓕᓐᓂᐊᑎᑦᓯᒍᑎᐅᒐᔭᕐᑐᓂᒃ ᖃᐅᔨᓴᑕᐅᒍᑎᐅᒐᔭᕐᑐᓂᓪᓗ NBCC-ᒥ. 

ᒣᒥ, ᓯᑎᕙᓐ ᒍᐊᑯ ᐊᕐᕕᑕᖕᖑᓱᑦᑐᖅ ᓄᓇᕕᒻᒥ ᐃᓚᖃᕐᓗᓂ NBCC-ᑯᓂᑦ ᐱᓯᒪᔪᓂᒃ ᑐᑭᓯᓕᐅᒥᖁᓪᓗᒋᑦ 

ᓄᓇᕕᒻᒥᒃ ᓱᖑᓰᒋᐊᕈᑎᒋᓗᒍᓗ ᐱᓇᓱᐊᖃᑎᒌᓐᓂᑎᓂᒃ. 

 

ᑲᓇᑕᐅᑉ ᐃᒪᕐᐱᖓᓂᒃ ᓴᐳᒻᒥᔩᑦ 

 

ᐱᓇᓱᐊᖃᑎᒌᓐᓂᕗᑦ ᑲᓇᑕᐅᑉ ᐃᒪᕐᐱᖓᓂᒃ ᓴᐳᒻᒥᔨᓪᓗ (CCG) ᐊᒻᒪᓗ ᑲᓇᑕᐅᑉ ᐃᒪᕐᐱᖓᓂᒃ ᓴᐳᒻᒥᔩᖅ 

ᐃᑲᔪᕐᑏᖏᓐᓂᒃ (CCGA) ᐱᕙᓪᓕᖃᑎᒌᒍᑎᒋᓯᒪᑦᓯᐊᖏᓐᓇᑕᕗᑦ. 

ᐁᕆᓕ 1-ᒥ, ᓄᓇᕕᐅᑉ ᐅᒥᐊᖏᑦ ᐱᐅᓕᑦᓯᒋᐊᕐᑐᕈᑎᑦᓴᔦᑦ ᑐᑭᒧᐊᕐᑎᑕᐅᓂᖓ ᓅᑕᐅᓚᐅᔪᖅ CCGA ᑯᐯᒻᒥᑦ 

CCGA-ᑯᑦ ᑲᓇᑕᐅᑉ ᕿᑎᖓᓂᒥᐅᓕᕆᔨᖏᓐᓄᑦ ᐅᑭᐅᕐᑕᑐᓕᕆᔨᒃᑯᖏᓐᓅᑕᐅᑦᓱᓂ.  ᑖᓐᓇ ᐊᓯᑦᔨᒋᐊᕐᓂᖅ 

ᐱᑦᔪᑎᖃᕐᑐᖅ ᖃᐅᔨᒪᒍᓯᐅᔪᓂᒃ ᐱᑦᓯᐊᓂᕐᐸᐅᒍᑎᑦᓴᔭᓂᓪᓗ ᐊᒥᕐᖄᖃᑎᖃᕐᓂᓴᐅᒍᒪᒧᑦ ᓴᓂᓪᓕᑎᓐᓂᒃ 

ᓄᓇᕘᕐᒥᐅᓂᒃ.  ᓄᓇᕕᒻᒥ ᑕᒪᒃᑯᓂᖓ ᓯᕗᓕᕐᑎᐅᔪᑦ ᐊᕐᕋᒍᑕᒫᑦ ᑲᑎᓐᓂᕆᕙᑦᑕᖓᑦ  ᐊᑑᑎᓚᐅᔪᖅ ᒣᒥ.  

ᐊᐅᓚᑦᓯᓂᓕᕆᓂᕐᒨᓕᖓᔪᓂᒃ ᐊᐅᓚᑦᓯᒍᓯᕐᒨᓕᖓᔪᓂᓪᓗ ᑕᐅᕐᓯᖃᑎᒌᒍᓯᖃᕐᓂᖅ ᐅᖄᒍᑕᐅᕙᓪᓗᓚᐅᔪᖅ.  

ᕿᓂᕐᑏᑦ ᐱᐅᓕᑦᓯᒋᐊᕐᑐᑏᓪᓗ (SAR) ᐃᓕᓐᓂᐊᑎᑕᐅᓂᖓ ᐊᑑᑎᔭᐅᓚᖓᔪᖅ ᐊᕐᕌᒎᓚᖓᔪᒥ, 

ᐱᓇᓱᐊᖃᑎᒋᓗᒋᑦ CCG-ᑯᑦ CCGA-ᑯᓗ. 

 

ᐅᐸᐅᑎᓃᑦ ᕿᒥᕐᕈᕆᐊᕐᑐᓂᐅᑦᓱᑎᒃ ᐱᐅᒃᑯᑎᓂᒃ - ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᔩᑦ ᐊᐅᓚᑕᖏᑦ 

 

ᕕᕗᐊᕆᒥᑦ ᒣᑉ ᓄᖕᖑᐊᓄᑦ,  ᐅᐸᐅᑎᓃᑦ ᕿᒥᕐᕈᕆᐊᕐᑐᓂᐅᑦᓱᑎᒃ ᐱᐅᒃᑯᑎᓂᒃ ᐱᔭᕆᓚᐅᔪᑦ ᐊᐅᐸᓗᒻᒥ, 

ᐊᑯᓕᕕᒻᒥ, ᐃᓄᒃᔪᐊᒥ, ᐃᕗᔨᕕᒻᒥ, ᑲᖏᕐᓱᔪᐊᒥ, ᑲᖏᕐᓱᒥ, ᐳᕕᕐᓂᑐᒥ, ᖁᐊᕐᑕᒥ, ᓴᓪᓗᓂ, ᑕᓯᐅᔭᒥ 

ᐅᒥᐅᔭᕐᒥᓗ ᐃᑲᔪᕐᓯᒪᒍᑎᐅᑦᓱᑎᒃ ᓄᓇᓕᐅᑉ ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑌᓕᔩᑦ ᐊᐅᓚᓂᖓᓂᒃ. 

 

ᐱᒍᓐᓇᓯᔭᐅᑦᓯᐊᓚᐅᔪᑦ ᐅᑯᐊ: 

 

• ᐊᐅᓚᔪᐃᑦ ᕿᒥᕐᕈᔭᐅᑦᓱᑎᒃ, ᓴᖁᒥᑦᓯᒪᔪᕐᓂᐊᑕᐅᑦᓱᑎᒃ, ᐊᒻᒪᓗ ᓴᓇᒋᐊᓪᓚᔭᐅᑦᓱᑎᒃ 

ᐃᑯᐊᓪᓚᑐᕐᓂᐊᕈᑏᑦ, ᐱᐅᓕᑦᓯᒋᐊᕐᑐᕈᑏᑦ ᐅᒥᐊᑦ, ᖃᒥᑎᕆᐅᑎᓅᓕᖓᔪᓪᓗ ᐱᐅᒃᑯᑏᑦ 

(ᐊᐅᓚᔪᓖᑦ ᑭᓪᓗᑏᑦ, ᐃᑯᒪᓕᐅᕈᑏᑦ, ᐃᑯᒪᖃᕈᑎᐅᔪᓪᓗ) 

• ᑲᒪᒋᔭᐅᖏᓐᓇᕆᐊᓖᑦ ᑲᒪᒋᔭᐅᑦᓱᑎᒃ ᐅᑦᑑᑎᒋᓗᒋᑦ ᐅᕐᓱᕈᑏᑦ ᐊᓯᑦᔨᔭᐅᔪᑦ, ᓴᓂᒥᑎᕇᒃᑯᑏᑦ 

ᐊᓯᑖᕐᑕᐅᓱᑎᒃ, ᐅᕐᓱᕈᑎᐊᕆᐊᓖᑦ ᐅᕐᓱᕈᑎᐊᕐᑕᐅᓱᑎᒃ ᓯᖁᒥᒍᓀᑦᑑᑎᒐᓱᐊᒧᑦ ᐱᐅᒃᑯᑏᑦ 

ᐊᑐᐃᓐᓇᐅᒪᑦᓯᐊᖁᒧᑦ ᐊᑐᕆᐊᖃᓕᕈᑎᒃ. 

• ᐊᐅᓚᔪᐃᑦ ᕿᒥᕐᕈᔭᐅᓂᖃᕐᑎᓗᒋᑦ ᖃᐅᔨᖃᑦᑕᓚᐅᔪᒍᑦ ᖃᐅᔨᒪᔭᐅᖏᓕᓐᓂᒃ ᑎᑭᓴᕐᑕᐅᒋᐊᓕᓐᓂᓗ 

ᐃᓚᑦᓴᓂᒃ ᓇᓗᓀᕐᓯᓱᑕ; ᓄᑖᓂᓪᓗ ᖃᒥᑎᕆᐅᑎᓂᒃ ᓄᓇᒃᑰᔫᓂᒃ ᓯᖁᒥᑦᓯᒪᑐᐊᕐᒪᑕ ᓴᓇᑦᓱᑕ 

ᓯᖁᒥᑐᕕᓂᐅᑦᓴᐸᑕᓗ ᐊᑭᓕᕐᑕᐅᒍᓐᓇᕈᑎᖏᓐᓂᒃ ᑲᒪᑦᓱᑕ. 

• ᐃᑲᔪᕐᓯᒪᑦᓱᑕ ᐱᓪᓗᑯᒋᐊᓕᕐᑎᒍᑦ ᐃᓕᓐᓂᐊᑎᑦᓯᓱᑕᓗ ᓄᓇᓕᐅᑉ ᖃᒥᑎᕆᔨᖏᓐᓂᒃ; ᐃᑲᔪᕐᓱᒋᑦ 

ᐱᐅᒃᑯᑎᓂᒃ ᐃᓂᓚᑎᕆᑎᓪᓗᒋᑦ, ᓯᖁᒥᑦᓯᒪᔪᓕᕆᑎᓪᓗᒋᑦ ᓄᓇᒃᑰᔫᕐᑕᖃᒻᒥᓂᓪᓗ 

ᑐᑭᓯᒪᑦᓯᐊᓕᐅᒥᑎᑦᓱᒋᑦ. 

• ᑲᔪᓯᓚᐅᔪᒍᑦ ᐃᑲᔪᕐᓯᒪᓂᕐᒥᒃ ᐃᓂᓪᓚᑕᐅᓂᖓᓂᒃ ᐊᑐᕈᓐᓇᓯᑎᑕᐅᓂᖓᓂᓪᓗ ᓄᑖᑦ ᓄᓇᒃᑰᔫᑦ 

ᖃᒥᑎᕆᐅᑏᑦ ᐊᒥᓱᓂ ᓄᓇᓕᓐᓂ 

• ᐃᑲᔪᕐᓯᒪᓂᖃᓪᓚᕆᓚᐅᔪᒻᒥᔪᒍᑦ ᐱᓇᓲᑎᓪᓚᕆᒃ ᐊᑐᕐᖃᔦᕐᓯᒪᔪᕕᓂᐅᓕᕐᑎᓗᒍ ᐅᒥᐅᔭᒥ, ᓄᓇᓕᒃ 

ᖃᒥᑎᕆᐅᑎᒥᒃ ᓄᓇᒃᑰᔫᖃᖕᖏᓚᐅᕐᑐᑐᕕᓂᐅᓕᓚᐅᔪᒻᒪᑦ: 

o ᑐᑭᒧᐊᑦᑎᓯᓚᐅᔪᒍᑦ ᐊᕐᕿᑕᐅᓂᑦᓴᖓᓂᒃ ᐱᓪᓗᑯᒋᐊᖃᕐᑐᓕᕆᔩᑦ ᐃᓚᒋᑦᓱᒋᑦ 

o ᖁᐊᕐᑕᒥ ᓄᓇᒃᑯᔫᖅ ᐊᑐᕈᓐᓀᑐᖅ ᐃᓚᑦᓴᑖᕐᕕᐅᓚᐅᔪᖅ ᒥᓪᓗᐊᒍᑎᖓ ᐊᐅᓚᔪᖓᓗ 

ᐲᕐᑕᐅᓱᑎᒃ ᐅᒥᐅᔭᒨᕐᑐᓴᓕᐊᖑᓚᐅᔫᒃ 

o ᐃᑲᔪᕐᓯᒪᓚᐅᔪᒍᑦ ᐊᐅᓪᓚᑎᑕᐅᒋᐊᖃᓕᕐᒪᑕ ᐃᓚᑦᓭ ᐊᑐᐃᓐᓇᕈᕐᑎᑕᐅᑎᓪᓗᒋᓪᓗ 

ᐃᓕᔭᐅᓂᑦᓴᖏᑦ ᐅᒥᐅᔭᐅᑉ ᓄᓇᒃᑰᔫᖓᓄᑦ, 

ᓴᓇᔭᐅᓂᑦᓴᖓ ᐸᕐᓇᑕᐅᓯᒪᔪᖅ ᐃᓚᒋᔭᐅᑎᓪᓗᒋᑦ ᐱᓇᓱᐊᖃᑎᐅᓲᑦ 

 

ᐱᓇᓱᐊᕐᑕᐅᖑᓱᓕᕐᒥᔪᑦ (ᒣᒥᑦ-ᔫᓂᒧᑦ) 

• ᐊᕐᕕᑕᕇᐊᓪᓛᓂᖅ ᓄᓇᓕᓐᓄᑦ ᕿᒥᕐᕈᕆᐊᕐᑐᓂᐅᓗᓂ, ᓴᓇᒋᐊᓪᓛᕆᐊᕐᑐᓂᐅᓗᓂ 

ᓯᖁᒥᑦᓯᒪᔪᓕᕆᒋᐊᕐᑐᓂᐅᓗᓂᓗ. 

• ᐅᓪᓗᓕᐅᕐᓯᒪᓕᕐᑐᒍᑦ ᐱᓇᓱᐊᖃᑎᒋᓲᕗᑦ ᐃᓚᒋᑦᓱᒋᑦ ᐃᓕᐅᙯᒐᔭᕐᓂᒥᒃ SAR ᐅᒥᐊᑦ 

ᐅᐃᒪᓇᕐᑐᓯᐅᑏᑦ ᐃᓚᑦᓴᖏᓐᓂᒃ ᓄᑕᐅᓯᓕᑎᕆᒋᐊᑦᓯᐊᓚᖓᓗᒋᓪᓗ ᐅᐱᖕᖔᒥ 

ᐊᑐᕐᑕᐅᒋᐊᖃᓚᓕᕐᒥᓂᖏᑦᑕ ᓯᕗᓂᐊᒍᑦ 

 

ᐃᑯᐊᓚᑐᖃᕐᑎᓯᑦᑌᓕᓂᕐᒨᓕᖓᔪᓂᒃ ᓇᐅᓕᒫᓅᓕᖓᔪᓂᓪᓗ ᐊᑦᑕᓇᕐᑐᒦᓚᕿᑎᑦᓯᑌᓕᓂᕐᒧᑦ ᐱᓇᓱᐊᕐᓃᑦ 

 

1. ICO-ᓂᒃ (ᖃᕆᑕᐅᔭᑎᒍᑦ ᐱᓇᓲᑏᑦ ᐃᑯᐊᓪᓚᑐᖃᕐᑎᓯᑌᓕᒐᓱᐊᕐᓂᒧᑦ) ᐃᓕᓐᓂᐊᓂᖅ 

ICO-ᓂᒃ ᐃᓕᓐᓂᐊᑎᑕᐅᓚᐅᔪᑦ ᐱᓇᓱᐊᕐᑎᕗᑦ ᕕᕗᐊᕆ 25-26-ᖑᑎᓪᓗᒍ; ᖁᐊᕐᑕᒥ, 

ᑲᖏᕐᓱᐊᓗᑦᔪᐊᒥ ᑯᑦᔪᐊᒥᓗ ᖃᒥᑎᕆᔩᑦ ᐊᖓᔪᕐᖄᖏᑦ ᒫᒃᔨ 2-3-ᖑᑎᓪᓗᒍ, ᐊᑯᓕᕕᐅᓪᓗ, 

ᐃᕗᔨᕕᐅᑉ, ᑲᖏᕐᓱᔪᐊᑉ ᓴᓪᓗᐃᑦ ᖃᒥᑎᕆᔨᖏᑦᑕ ᐊᖓᔪᕐᖄᖏᑦ ᒫᑦᔨ 10-11-ᖑᑎᓪᓗᒍ. 

 

ᐸᕐᓇᑐᒍᑦ ᐱᔭᕇᕋᔭᕆᐊᖅ ᐃᓕᓐᓂᐊᑎᑦᓯᓂᕐᒥᒃ ᐊᓯᓕᒫᖏᓐᓂᒃ ᖃᒥᑎᕆᔩᑦ ᐊᖓᔪᕐᖄᖏᓐᓂᒃ ᒣ ᓄᖕᖑᐊᓂ. 

 

2. 2025-ᒥ ᐃᑯᐊᓪᓚᑐᕕᓃᑦ ᑭᓯᒃᓯᒍᑎᑎᒍᑦ ᓄᐃᑕᐅᒍᑎᖓ 

ᕿᒥᕐᕈᕆᕐᓯᒪᓕᕐᓱᑕ ᐃᓗᓐᓇᖏᓐᓂᒃ 95-ᓂᒃ ᐃᑯᐊᓪᓚᑐᕕᓂᕐᓂᒃ ᑐᓴᕐᑎᓯᐅᑎᓕᐊᕆᓯᒪᔭᖏᓐᓂᒃ 14 

ᓄᓇᓕᑦ, 2025-ᒨᓕᖓᔪᑦ ᐃᑯᐊᓪᓚᑐᕕᓂᕐᓂᒃ ᑐᓴᕐᑎᓯᐅᑎᒃ ᑐᓂᔭᐅᓕᓚᐅᔪᖅ ᓇᐅᓕᒫᓂᒃ 

ᐊᑦᑕᓇᕐᑐᒦᑦᑎᓯᑦᑌᓕᔩᑦ ᑲᒪᔨᖓᓄᑦ.  ᑌᒣᖁᔭᐅᓂᕗᑦ ᒪᓕᑦᓱᒍ, ᐃᓗᓐᓇᑎᒃ 2025-ᒥ 95-ᓂᒃ 

ᓄᓇᕕᓕᒫᒥ ᐃᑯᐊᓪᓚᑐᕕᓂᕐᓂᒃ ᑐᓴᕐᑎᓯᐅᑏᑦ  ᑐᓂᓯᒪᔭᕗᑦ ᑯᐯᑉ ᓇᐅᓕᒫᓂᒃ 

ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᑐᕐᖃᑕᕐᕕᖓᓄᑦ. 

 

3. ᐃᑯᐊᓪᓚᑐᖃᕐᑎᓯᑦᑌᓕᓂᕐᒨᓕᖓᔪᓂᒃ ᒪᓕᒐᕐᓂᒃ ᕿᒥᕐᕈᓂᖅ 

ᐱᓇᓱᐊᖃᑎᖃᕐᓱᓂ KRG ᐱᖁᔭᓕᕆᔨᖏᑦᑕ ᐱᓇᓱᐊᕐᕕᖓᓂᒃ, ᐃᑯᐊᓪᓚᑐᖃᕐᑎᓯᑦᑌᓕᓂᕐᒥᒃ 

ᐱᓇᓱᐊᕐᑎ ᑕᓂᐊᓪ ᐳᐃᓛᑦ ᑲᑎᕐᓱᐃᔪᖅ ᕿᒥᕐᕈᓱᓂᓗ ᐃᑯᐊᓪᓚᑐᖃᕐᑎᓯᑦᑌᓕᓂᕐᒨᓕᖓᔪᓂᒃ 

ᒪᓕᒐᕐᓂᒃ ᐃᓕᖓᔪᓂᒃ 14-ᓄᑦ ᓄᓇᓕᓐᓄᑦ 

 

4. ᑲᑎᒪᑦᓯᓂᖅ ᓄᓇᕕᒻᒥ ᐃᓪᓗᓕᕆᔨᒻᒪᕆᒃᑯᓂᒃ 

ᓄᓇᕕᒻᒥ ᐃᓪᓗᓕᕆᔨᒻᒪᕆᒃᑯᓂᒃ ᑭᒡᒐᑐᕐᑐᒥᒃ ᑲᑎᒪᑦᓯᓚᐅᔪᒍᑦ ᐅᖄᒍᑎᖃᕐᓱᑕ ᐃᓪᓗᓕᕆᔨᕐᔪᐊᑯᑦ 

ᕿᒥᕐᕈᕈᓯᖓᓂᒃ ᐳᔪᕐᒥᒃ ᖃᐅᔨᒍᑎᐅᑦᓱᑎᒃ ᖁᖁᐊᓲᓂᒃ, ᑎᐸᖃᖕᖏᓱᓂ ᓂᐅᕐᑕᐅᒍᓂ ᑐᖁᒍᑎᐅᓲᒥᒃ 

ᖃᐅᔨᒪᒍᑎᑦᓴᔭᓂᒃ, ᖃᒥᑎᕆᐅᑎᐊᕈᕐᓂᓗ ᐃᓪᓗᒥᐅᑕᓂᒃ.   ᐅᖄᒍᑎᖃᓚᐅᔪᒻᒥᔪᒍᑦ 

ᓄᐃᑦᓯᒋᐊᓯᐊᕋᔭᕈᒪᓂᕐᒥᒃ ᐃᑯᐊᓪᓚᑐᖃᕐᑎᓯᑦᑌᓕᓂᕐᒨᓕᖓᔪᓂᒃ ᐅᖃᐅᓯᕐᓂᒃ ᐃᓕᖓᑎᓪᓗᒋᑦ 

ᐃᒐᓕᕐᒥ ᐃᑯᓪᓚᓂᐅᕙᑦᑐᓄᑦ. 

5. ᐃᑲᔪᕐᓯᒪᓂᖅ ᑲᖏᕐᓱᔪᐊᒥᒃ 

ᑕᓂᐊᓪ ᐱᓇᓱᐊᖃᑎᖃᓚᐅᕐᒥᔪᖅ ᐃᒫᙰᕈᑎᓕᐅᕐᓱᓂᓗ ᑲᖏᕐᓱᔪᐊᑉ ᐊᖓᔪᕐᖃᐅᑎᖏᓐᓂᒃ 

ᐃᒪᕐᑑᑎᖓ ᖃᒡᒋᐅᑉ ᐱᑦᔪᑎᐅᑎᓪᓗᒍ. 

 

6. NFSCP-ᒨᓕᖓᔪᖅ ᑐᓴᕐᑎᓯᐅᑎᒃ (ᓄᓇᕕᒻᒥ ᐃᑯᐊᓪᓚᑐᖃᕐᑎᓯᑦᑌᓕᓂᕐᒧᑦ ᐸᕐᓇᓯᒪᐅᑎᒃ) 

ᐱᓇᓱᐊᕐᕕᑕ ᐊᐅᓚᑦᓯᓂᓕᕆᓂᕐᒥᒃ ᑐᑭᒧᐊᑦᑎᓯᔨᖓᓂᒃ ᐃᓚᖃᕐᓱᓂ, ᑕᓂᐊᓪ ᐳᐃᓚᑦ ᐱᓇᓱᐊᕐᑐᖅ 

NFSCP-ᒧᓕᖓᔪᓂᒃ ᑐᓴᕐᑎᓯᐅᑎᓂᒃ 2024 2025-ᒨᓕᖓᑦᓱᑎᒃ, ᑐᓂᔭᐅᓚᕐᑑᓂᒃ ᓇᐅᓕᒫᓂᒃ 

ᐊᑦᑕᓇᕐᑐᒦᑦᑎᓯᑦᑌᓕᓂᐅᑉ ᑐᕐᖃᑕᕐᕕᖓᓄᑦ. (MSP) 

 

7. ᐱᓇᓱᐊᕐᑎᐅᓂᒃᑯᑦ ᐱᕙᓪᓕᐊᕆᐊᓪᓛᓂᖅ 

ᒣᒥ, ᑕᓂᐊᓪ ᐃᓚᐅᖕᖑᓱᑦᑐᖅ ᐊᕐᕋᒍᑕᒫᑦ ᑲᑎᒪᓂᕆᓲᖓᓐᓄᑦ ᑯᐯᒻᒥ ᐃᑯᐊᓪᓚᑐᖃᕐᑎᓯᑦᑌᓕᔩᑦ 

ᑲᑐᑦᔨᖃᑎᒌᓐᓂᖓᑕ. 

 

ᐊᐅᓚᑦᓯᓂᕐᒨᓕᖓᑎᓪᓗᒍ, ᑕᓂᐊᓪ ᐊᒥᓱᓄᑦ ᑲᑎᒪᓂᐅᔪᓄᑦ ᐃᓚᐅᖃᑦᑕᓚᐅᕐᒥᔪᖅ ᑲᑎᒪᖃᑎᖃᖃᑦᑕᓱᓂ 

ᐱᓇᓱᑎᑎᓐᓂᒃ ᐱᓇᓱᐊᖃᑎᒋᕙᑦᑕᑎᓐᓂᓗ.  ᐸᕐᓇᓚᐅᕐᒥᔪᖅ ᐃᑯᐊᓪᓚᑐᐃᓐᓇᕆᐊᖃᕐᓂᐊᖑᕐᑐᓂᒃ 

ᕿᒥᕐᕈᓂᐅᒋᐊᓕᒻᒥᒃ ᐃᓕᖓᑎᓪᓗᒍ ᒪᓐᓇᐅᑎᓪᓗᒍ ᓯᕗᓂᕐᒥᓗ ᐱᓇᓱᐊᕐᓂᐅᓚᖓᔪᓄᑦ ᓄᐃᑎᕆᒋᐊᓪᓚᓱᓂᓗ 

ᐃᓕᓐᓂᐊᑎᑦᓯᒍᑎᑦᓴᐅᔪᓂᒃ ᓇᐅᓕᒫᑦ ᐊᑦᑕᓇᕐᑐᒦᑦᑌᓕᒋᐊᖃᕐᓂᖓᓂᒃ ᐃᑯᐊᓪᓚᑐᖃᕐᑎᓯᑦᑌᓕᓂᕐᒥᓗ 

ᐱᓇᓱᐊᕐᑎᐅᔪᒥᒃ. 

 

ᓄᓇᓕᓐᓂᒃ ᐃᑲᔪᕐᓯᒋᐊᕐᑐᓂᖅ - ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒥᒃ ᐱᓪᓗᑯᒋᐊᖃᕐᑐᓕᕆᔩᒃ 

 

ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒥ ᐱᓪᓗᑯᒋᐊᖃᕐᑐᓕᕆᔩᒃ ᔪᐊᑕᓐ ᔪᓐᔅ ᑯᕆᔅ ᑕᕐᕿᐊᐱᓪᓗ ᓄᓇᓕᓐᓄᑦ 

ᐁᖕᖑᓱᑦᑑᖅ ᐅᖃᒍᑎᖃᕆᐊᕐᑐᓗᑎᒃ ᑲᓇᑕᐅᑉ ᐃᒪᕐᐱᖓᓂᒃ ᓴᐳᒻᒥᔩᑦ ᐊᑦᑕᓇᕐᑑᒍᓐᓇᑐᓂᒃ ᕿᒥᕐᕈᕈᓯᖓᓂᒃ 

ᐃᒪᕐᐱᒥ ᕿᓂᕐᑕᐅᔪᖃᕆᐊᖃᓕᕐᐸᑦ ᐱᐅᓕᑦᓯᒋᐊᖃᕐᑐᖃᓕᕐᐸᓗ (RAMSARD), ᑖᓐᓇ ᕿᒥᕐᕈᓂᖅ 

ᓇᓗᓀᕐᓯᒍᑎᐅᓲᖅ ᐃᒪᕐᐱᒥ ᐊᑦᑕᓇᕈᑕᐅᒍᓐᓇᑐᓂᒃ ᕿᓂᕐᓂᖃᕐᑎᓗᒍ ᐱᐅᓕᑦᓯᒐᓱᐊᕐᑐᖃᕐᑎᓗᒍᓗ.  

RAMSARD-ᓕᕆᓂᕐᒧᑦ ᐊᕐᕕᑕᕐᓂᐅᓚᖓᔪᑦ ᐅᑯᐊ: 

• ᒣ 17-20:  ᑲᖏᕐᓱᔪᐊᖅ 

• ᒣ 20-24:  ᓴᓪᓗᐃᑦ 

• ᒣ 24-28:  ᐃᕗᔨᕕᒃ 

• ᒣ 28-30:  ᐊᑯᓕᕕᒃ 

 

ᔪᐊᑕᓐ ᔪᓐᔅ ᐸᕐᓇᑐᖅ ᐱᓇᓱᐊᕈᓯᐅᓚᖓᔪᓂ ᓴᓪᓗᓕᐊᓛᕐᓂᒥᓂᒃ, ᐃᕗᔨᕕᒻᒧᑦ, ᐊᑯᓕᕕᒻᒧᑦ, ᐳᕕᕐᓂᑐᒧᑦ 

ᐅᒥᐅᔭᒧᓪᓗ ᕿᒥᕐᕈᕆᐊᕐᑐᓗᓂ ᖃᐅᔨᓴᕐᓗᓂᓗ ᖃᒥᑎᕆᔩᑦ ᐊᓂᕐᑎᕆᐅᑎᖏᓐᓂᒃ. 

 

ᕕᕗᐊᕆ 17-ᒥᑦ 24-ᒧᑦ, ᔪᐊᑕᓐ ᖁᕆᔅᓗ Belleville, Ontario-ᒦᓚᐅᔫᒃ, SAR (ᕿᓂᕐᑏᑦ 

ᐱᐅᓕᑦᓯᒋᐊᕐᑐᑏᑦ) ᑐᑭᒧᐊᑦᑎᓯᔨᖏᑦᑕ ᐃᓕᓐᓂᐊᑎᑕᐅᓂᖓᓂᑦᓱᑎᒃ ᑲᑎᒪᓂᕐᒦᓱᑎᓪᓗ.  ᐃᓚᐅᓚᐅᔪᒻᒥᔫᒃ 

ᖃᒥᑎᕆᔩᑦ ᐊᖓᔪᕐᖃᖏᑦ  ICO-ᓂᒃ ᐃᓕᓐᓂᐊᑎᑕᐅᓂᖃᕐᑎᓗᒋᑦ ᕕᕗᐊᕆᒥ ᒫᑦᔨᒥᓗ. 

ᐁᕆᓕ 1-ᒥ, ᑯᕆᔅ ᐅᒥᐅᔭᓕᐊᖃᑎᐅᓚᐅᔪᒻᒥᔪᖅ ᑯᕇᒃ ᓕᖕᖄᑦᒧᑦ, ᑯᑦᔪᐊᕌᐱᓕᐊᕐᓱᑎᓪᓗ ᐁᕆᓕ 2-ᒥ.  ᐁᕆᓕ 

8-10, ᑯᕆᔅ ᑕᓯᐅᔭᓕᐊᓕᓚᐅᔪᒻᒥᔪᖅ ᐃᑲᔪᕆᐊᕐᓱᓂ ᖃᒥᑎᕆᔩᑦ ᐊᖓᔪᕐᖃᖓᑕ ᑐᖓᓕᖓᓂᒃ 

ᐊᑐᐃᓐᓇᕈᕐᑎᑎᓪᓗᒍ ᐊᖓᔪᕐᖃᕈᓚᖓᓂᕐᒥᓂᒃ. 

 

ᐁᕆᓕᒥ, ᔪᐊᑕᓐ ᑯᕆᔅᓗ ᐃᑲᔪᓚᐅᔪᒻᒥᔫᒃ ᑲᔪᓯᒃᑫᔨᐅᖃᑕᐅᑦᓱᑎᒃ ᓄᓇᕕᒻᒥ ᐅᐃᒪᓇᕐᓯᔪᒥᒃ ᐊᐅᓚᑦᓯᓂᕐᒧᑦ 

ᐱᒍᓐᓇᓯᒍᑎᑦᓴᔦᑦ (NEMS) ᐃᓕᓐᓂᐊᑎᑦᓯᒍᑎᐅᑎᓪᓗᒋᑦ ᐅᖓᕙᒥ ᐅᐃᒪᓇᕐᓯᔪᖃᓕᕐᐸᑦ ᑐᑭᒧᐊᑦᑎᓯᔨᐅᔪᓂᒃ.  

ᔪᐊᑕᓐ ICO-ᒨᓕᖓᔪᓂᒃ ᐃᓕᓐᓂᐊᑎᑦᓯᖃᑕᐅᓚᐅᔪᒻᒥᔪᖅ ᑕᓂᐊᓪ ᐳᐃᓛᒧᑦ ᑯᑦᔪᐊᕌᐱᒻᒥ ᐁᕆᓕᐅᑉ 

ᓄᖕᖑᐊᓂ, ᒣᖑᓕᕐᐸᓗ ᐃᓕᓐᓂᐊᑎᑦᓯᒋᐊᓪᓚᖑᓱᑦᓱᓂ ᖃᒥᑎᕆᔩᑦ ᐊᖓᔪᕐᖄᖏᓐᓂᒃ ᐳᕕᓂᑐᒥ ᓄᓇᓕᓐᓂᓗ 

ᖃᓂᑕᖏᓐᓂ.  

 

ᕿᓂᕐᑏᑦ ᐱᐅᓕᑦᓯᒋᐊᕐᑐᑏᑦ 

 

ᒫᑦᔨᐅᑎᓪᓗᒍ, ᐱᓇᓱᐊᕐᕕᕗᑦ ᑲᑎᒪᖃᑎᖃᓚᐅᔪᖅ ᓄᓇᕕᐅᑉ ᐳᓖᓯᖏᓐᓂᒃ, ᑯᐯᑉ ᐳᓖᓯᖏᓐᓂᒃ ᑯᐯᓪᓗ 

ᑐᕐᖃᑕᕐᕕᖓᓂᒃ ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑌᓕᓂᕐᒧᑦ ᐅᖄᒍᑎᖃᕆᐊᓪᓛᓱᑎᒃ ᕿᓂᕐᓂᒨᓕᖓᔪᓂᒃ 

ᐱᐅᓕᑦᓯᒋᐊᕐᑐᓂᕐᒨᓕᖓᔪᓂᓪᓗ ᓄᓇᕕᒻᒥ.  ᑖᒃᑯᐊ ᐱᓇᓱᐊᖃᑎᒌᑦᑐᑦ ᑲᑎᑦᑕᑎᐊᐲᑦ ᐊᖏᖃᑎᒌᓚᐅᔪᑦ 

ᐃᓂᓪᓚᖓᐅᑎᑦᓴᓂᒃ ᐱᕙᓪᓕᐊᑎᑦᓯᒋᐊᖃᕐᓂᒥᒃ ᓄᓇᕕᒻᒥ.  ᑲᑎᒪᓂᖃᓛᓕᕐᒥᔪᑦ ᔫᓂ 2-ᖑᓕᕐᐸᑦ ᑯᐯᒃᒥ. 

 

ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᔩᑦ ᐱᓇᓱᐊᕐᕕᖓ ᐃᓚᐅᕕᖃᓚᐅᔪᒻᒥᔪᖅ ᕿᓂᕐᑎᒪᕇᑦ 

ᐃᓕᓐᓂᐊᑎᑕᐅᓂᖓᓂᒃ Belleville, Ontario-ᒥ, ᕕᕗᐊᕆ 17-24-ᒥ, Dr. Peter Kikkert ᓄᓇᕘᕐᒥᓗ 

ᑭᒡᒐᑐᕐᑐᑦ ᑲᔪᓯᑎᑦᓯᓚᐅᔪᑦ ᑲᑎᒪᓂᕐᒥᒃ.  ᓄᓇᕕᒻᒥᐅᑦ ᐊᒥᓱᒐᓚᓐᓂᑦ ᓄᓇᓕᓐᓂᑦ ᐱᓯᒪᔪᑦ ᐃᓚᐅᓚᐅᔪᑦ 

ᑭᒡᒐᑐᑦᓯᐊᒪᕆᑦᓱᑎᓪᓗ ᓄᓇᕕᒻᒥᒃ.  ᑖᓐᓇ ᐃᓕᓐᓂᐊᓂᖅ ᑐᑭᓯᕕᑦᓯᐊᕌᓗᓚᐅᔪᖅ ᐅᖃᐅᓯᖃᕐᕕᐅᓯᐊᕐᓱᓂᓗ.  

ᑭᖑᓪᓕᖃᓕᓚᐅᔪᒻᒥᔪᖅ SAR-ᑯᑦ ᑲᑎᒪᓂᖓᓂᒃ ᑲᓇᑕᐅᑉ ᐃᒪᕐᐱᖓᓂᒃ ᓴᐳᒻᒥᔩᑦ, ᑲᓇᑕᐅᑉ ᐅᓇᑕᕐᑎᖁᑎᖏᑦ 

ᑲᓇᑕᐅᓪᓗ ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᔨᖏᑦ ᐃᓚᐅᑎᓪᓗᒋᑦ. 

 

ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᐅᑉ ᐱᓇᓱᐊᕈᓯᖓ 2026 (ᒣ 3-9) 

 

ᐱᓇᓱᐊᖃᑎᖃᕐᓱᓂ ᑐᓴᕈᑎᓕᕆᔩᑦ ᐱᓇᓱᐊᕐᕕᖓᓂᒃ, ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᔩᑦ ᐱᓇᓱᐊᕐᕕᖓ 

ᐊᑐᐃᓐᓇᕈᐃᓚᐅᔪᖅ ᑐᓴᐅᒪᔭᐅᑎᑦᓯᒍᑎᓂᒃ ᑐᑭᓯᒪᔭᐅᓕᐅᒥᖁᓪᓗᒍ ᓇᐅᓕᒫᑦ ᐊᑦᑕᓇᕐᑐᒦᑦᑌᓕᒋᐊᖃᕐᓂᖓ 

ᓇᒻᒥᓂᕐᓗ ᐅᐃᒪᓇᕐᓯᔪᖃᕐᐸᑦ ᐸᕐᓇᓯᒪᒋᐊᖃᕐᓂᒥᒃ.  ᓄᐃᑕᑎᑦᓯᓯᐊᓚᐅᔪᖅ ᐱᒻᒪᕆᐅᓂᖓᓂᒃ 

ᐅᐸᓗᙰᕐᓯᒪᒋᐊᖃᕐᓂᐅᑉ ᐅᐃᒪᓇᕐᓯᔪᖃᓕᕐᑎᓗᒍ 72-ᓄᓪᓗ ᑫᕙᓪᓚᒍᓯᓄᑦ ᐃᓕᖓᔪᓂᒃ ᐅᐃᒪᓇᕐᑐᖃᓕᕐᐸᑦ 

ᓱᓇᒃᑯᑎᑦᓴᐅᔪᓂᒃ ᐊᑐᐃᓐᓇᖃᕆᐊᖃᕐᓂᒥᒃ.  ᓄᓇᓖᑦ ᓄᓇᕕᒻᒥ ᐃᓚᐅᓚᐅᔪᑦ ᐅᓂᒃᑳᑎᑕᐅᓂᖃᕐᓱᑎ 

ᐊᑑᑎᓯᒪᔭᒥᓂᒃ. 

 

ᓄᓇᕕᒻᒥ ᐅᐃᒪᓇᕐᓯᔪᖃᕐᐸᑦ ᐅᐸᓗᙰᕐᓯᒪᒋᐊᖃᕐᓂᒧᑦ ᑲᑎᑦᑕᑎᐊᐱᖏᑦᑕ ᑲᑎᒪᓂᖓᓂ (NREPAC) 

 

ᓯᕗᓪᓕᐹᖅ ᑲᑎᒪᓂᖓ ᐅᐃᒪᓇᕐᓯᔪᖃᕐᐸᑦ ᐅᐸᓗᙰᕐᓯᒪᒋᐊᖃᕐᓂᒧᑦ ᑲᑎᑦᑕᑎᐊᐱᖏᑦᑕ ᑲᑎᒪᓂᖓᓂ 

(NREPAC) ᐊᑑᑎᓚᐅᔪᖅ ᕕᕗᐊᕆ 11-ᖑᑎᓪᓗᒍ ᑯᑦᔪᐊᒥ. 

 

NREPAC ᓄᐃᑕᐅᓚᐅᓯᒪᔪᖅ ᑲᑎᒪᔩᑦ ᑐᑭᑖᕈᑎᓕᐊᖓᒍᑦ ᓄᕕᒻᐱᕆ 2019-ᖑᑎᓪᓗᒍ.  ᑎᓕᔭᐅᒪᐅᑎᖃᕐᑐᖅ 

ᐃᒫᙰᕐᑎᐅᒋᐊᖃᕐᓱᓂ KRG-ᑯᓂᒃ ᓯᑕᒣᑦ ᓱᑲᖏᑦ ᓇᐅᓕᒪᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᐅᑉ ᑐᖕᖓᕕᒋᓪᓗᒋᑦ: 

ᓯᕗᕐᖐᓯᒪᒋᐊᖃᕐᓂᖅ, ᐅᐸᓗᙰᕐᓯᒪᒋᐊᖃᕐᓂᖅ, ᓵᖕᖓᓯᒋᐊᖃᕐᓂᖅ ᐱᐅᓯᐅᓯᒪᔪᒧᓪᓗ ᐅᑎᕐᑎᓯᒍᓐᓇᕆᐊᖃᕐᓂᖅ.   

NREPAC ᑲᑎᑎᑦᓯᕙᑦᑐᖅ ᐳᕐᑐᓂᕐᐹᓂᒃ ᐊᐅᓚᑦᓯᔨᒻᒪᕆᓐᓂᒃ ᓄᓇᕕᐅᑉ ᑎᒥᖁᑎᖏᓐᓂᑦ ᐱᓇᓱᐊᕐᕕᐅᔪᓂᓪᓗ, 

ᑕᒪᕐᒥᒃ ᑖᒃᑯᐊ ᐱᒻᒪᕆᓐᓂᒃ ᐱᔭᑦᓴᖃᕐᑐᑦ ᓄᓇᕕᓕᒫᒥ ᓄᓇᓕᐅᔪᓂᓗ.  ᑐᑭᒧᐊᑦᑎᑕᐅᓲᖅ ᓄᓇᕕᒻᒥ 

ᐅᐃᒪᓇᕐᓯᔪᖃᓕᕐᐸᑦ ᑐᑭᒧᐊᑦᑎᓯᔨᐅᑎᑕᐅᔪᒧᑦ (REC), ᑎᓕᔭᐅᒪᔪᒧᑦ KRG ᑲᑎᒪᔨᖏᓐᓄᑦ, ᑕᒪᑐᒥᖓ 

ᑎᓕᔭᐅᒪᐅᑎᓕᒃ KRG ᑲᒪᔨᒻᒪᕆᖓ ᕋᓐ ᐸᐅᓪᔅ.  ᑐᑭᒧᐊᑦᑎᓯᔨᐅᖃᑎᐅᑎᓪᓗᒍ ᑯᕇᒃ ᓕᖕᑳᑦ, ᓇᐅᓕᒫᓂᒃ 

ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐱᓇᓱᐊᕐᕕᖓᓂ ᑲᒪᔨᐅᔪᒧᑦ.  NREPAC ᐃᓚᒋᔭᐅᔪᖅ ᓄᓇᕕᒻᒥ ᐅᐃᒪᓇᕐᓯᔪᖃᕐᐸᑦ 

ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᒍᓰᑦ ᐃᓂᓪᓚᑕᐅᒪᒍᓯᖓᓐᓂ, ᑖᓐᓇ ᐱᒻᒪᕆᑦᑕᕆᔭᐅᒻᒪᑦ 

ᐊᐅᓚᑕᐅᑦᓯᐊᕈᑎᑦᓴᐅᔪᓄᑦ ᓱᒃᑯᒪᕆᑦᑐᑕᖃᓕᕐᐸᑦ. 

 

ᑲᑎᒪᒋᐊᖕᖓᓂᖅ ᑲᑎᑎᑦᓯᓚᐅᔪᖅ 30 ᐅᖓᑖᓂᑦ ᑎᒥᓂᑦ ᐱᓯᒪᔪᓂᒃ ᓄᓇᕕᒻᒥᑦ, ᑲᕙᒪᑐᖃᒃᑯᓂᑦ, ᑯᐯᒃᑯᓂᑦ 

ᐃᒻᒥᓂᕿᔪᓂᓪᓗ, ᑕᒃᑯᒧᑦ ᐃᓚᐅᓂᖃᑦᓯᐊᓱᑎᒃ ᖃᕆᑕᐅᔭᒃᑯᓗ ᐃᓚᐅᔪᖃᕐᒥᑎᓪᓗᒍ.  ᐅᖃᐅᓯᖃᓪᓚᕆᓚᐅᔪᑦ 

ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᐅᑉ ᐃᓂᓪᓚᖓᐅᓯᖓᓂᒃ, NREPAC-ᑯᓗ ᐱᓇᓱᐊᕆᐊᓕᖏᑦᑕ 

ᑐᑭᒧᐊᒍᑎᖏᓐᓂᒃ KRG-ᓗ ᓯᕗᓕᕐᑕᖓᑕ ᓴᐱᓕᕐᓯᕇᑦᑑᑎᑦᓯᒐᓱᐊᕐᓂᒧᑦ ᐱᓇᓱᐊᕐᓂᐅᔪᑉ 

ᐃᓂᓪᓚᖓᐅᓯᖓᓂᒃ. ᓯᕗᒧᐊᕐᐸᓕᐊᓗᑕ, ᐃᓚᐅᔪᐃᑦ ᑖᑦᓱᒧᖓ ᑲᑎᒪᖃᑦᑕᓚᖓᔪᑦ ᑕᒃᑯᒧᑦ ᐊᑕᐅᓯᐊᕐᓗᑎᒃ 

ᒪᕐᕈᕕᓪᓗᑎᓪᓗ ᖃᕆᑕᐅᔭᒃᑯᑦ ᐊᕐᕌᒍᑕᒫᑦ. 

 

ᐱᑦᔪᑎᖓ ᑲᑎᒪᓂᐅᑉ 

 

ᑲᑎᒪᓂᖅ ᓴᕐᕿᑎᑦᓯᒍᑎᐅᓚᐅᕐᑐᖅ NREPAC-ᒥᒃ ᓄᓇᕕᓕᒫᒧᓕᖓᓗᓂ, ᓱᓇᒥᑦᓯᐊᑐᑎᒍᑦ ᑐᑭᑖᕈᓐᓇᑑᓗᓂ 

ᑲᑎᑦᑕᕕᒃ ᓱᖑᓯᒋᐊᕐᑕᐅᖁᓪᓗᒋᑦ ᐅᐃᒪᓇᕐᓯᒍᑎᐅᒍᓐᓇᑐᓂᒃ ᓯᕗᕐᖐᓯᒪᒐᓱᐊᕈᑏᑦ, ᐅᐸᓗᙰᕐᓯᒪᐅᑏᑦ, 

ᓵᖕᖓᓯᒍᓰᑦ ᐱᐅᓯᐅᔪᕕᓂᕐᒧᓗ ᐅᑎᕐᑎᓯᒐᓱᐊᕈᓰᑦ ᓄᓇᕕᒻᒥ, ᐃᓄᐃᑦ ᑐᑭᓯᒪᒍᓯᖓᓂᒃ ᐱᓇᓱᒍᓯᖃᕐᓱᓂ.  

ᑐᕌᒐᐅᓚᐅᕐᑐᖅ ᑲᑎᒪᓂᕐᒧᑦ, NREPAC ᓄᐃᑕᑦᓯᐊᓕᐅᒥᖁᑦᓱᒍ ᐅᐃᒪᓇᕐᓯᓯᒪᔪᖃᖕᖏᑲᓗᐊᕐᐸᑦ 

ᑐᑭᓯᔭᐅᑎᓗᒋᑦ ᐃᓂᓪᓚᑕᐅᒪᒍᓱᖏᑦ, ᑎᓕᔭᐅᒪᐅᑎᖏᑦ ᐱᓇᓱᐊᕆᐊᓕᖏᑦᑕ ᑐᑭᒧᐊᒍᑎᖏᑦ. 

 

ᐱᒻᒪᕆᑦᑕᖏᑦ NREPAC-ᒥ ᐅᖄᒍᑕᐅᔪᕕᓃᑦ 

 

1.  ᐃᓗᓕᖏᑦ ᓵᖕᖓᔭᐅᒋᐊᖃᕐᐸᑐᐃᓪᓗ 

ᑲᑎᒪᔪᓃᑦᑐᑦ ᓄᐃᑦᓯᓯᐊᓚᐅᕐᑐᑦ ᓄᓇᕕᐅᑉ ᐊᑦᔨᐅᖏᑦᑐᓚᕆᐅᒍᑎᖏᓐᓂᒃ - ᐅᖓᓯᑦᑐᒦᑦᓱᑎᒃ 

ᖃᖓᑦᑕᔫᒃᑯᑭᓯᐊᓂ ᐅᐸᐅᑎᔭᐅᓲᑦ, ᓯᓚᐅᑉ ᐱᐅᖕᖏᓕᕐᑕᒪᕆᒍᓐᓇᓂᖓ, 

ᐱᐅᒃᑯᑎᒻᒪᕆᖃᑦᓯᐊᖏᓐᓂᒃ (ᐃᓪᓗᒪᕆᖃᑦᓯᐊᖏᓐᓂᖅ) - ᐱᒻᒪᕆᖁᑎᖃᓚᐅᕐᑐᐃᑦ 

ᐱᓇᓱᐊᖃᑎᒌᑦᓯᐊᕆᐊᖃᕐᓂᒥᒃ, ᐅᑉᐱᕆᐅᑎᑦᓯᐊᕆᐊᖃᕐᓂᒥᒃ ᐱᓇᓱᐊᕐᑕᐅᒋᐊᓖᓪᓗ 

ᐊᒡᒍᑐᕐᑕᐅᓯᒪᑦᓯᐊᕆᐊᖃᕐᓂᖓᓂᒃ.  ᓱᒃᑯᐊᕿᓂᐅᖃᒦᑦ ᓄᐃᑦᓯᒋᐊᓪᓚᕈᑎᐅᓚᐅᕐᑐᑦ 

ᐅᐃᒪᓇᓕᕐᓂᖓᓂᒃ ᐱᐅᓯᒋᐊᕆᐊᖃᕐᓂᖏᑦᑕ ᐅᐸᓗᙰᕐᓯᒪᑦᓯᐊᕆᐊᖃᕐᓂᐅᑉ. 

 

2. ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᐅᑉ ᐃᓂᓪᓚᑕᐅᒪᒍᓯᖓ 

KRG-ᑯᑦ ᓄᐃᑦᓯᓚᐅᕐᑐᐃᑦ ᐅᐃᒪᓇᕐᓯᔪᖃᓕᕐᐸᑦ ᐊᐅᓚᑦᓯᓯᐊᕈᑎᐅᒐᔭᕐᑐᑦ 

ᑐᖕᖓᕕᓕᐅᕐᑕᐅᒍᑎᒋᓯᒪᔭᖏᓐᓂᒃ: 

• NREPAC ᐃᒫᙰᕐᑎᓚᕆᐅᓂᕐᒥᒃ ᑎᒍᒥᐊᓪᓚᕆᑦᑐᖅ, ᓄᐃᑎᕆᔨᐅᓗᓂ ᐃᓗᐃᑦᑐᓯᐊᒃᑯᑦ 

ᑐᑭᑖᕈᑕᐅᔪᕕᓃᑦ ᐃᒫᙰᕈᑎᓕᐅᕈᑎᐅᓂᖓᓂᒃ 

• KRG ᑲᒪᔨᒻᒪᕆᖓ ᓄᓇᕕᒻᒥ ᐅᐃᒪᓇᕐᓯᓂᕐᑕᖃᓕᕐᐸᖅ ᑐᑭᒧᐊᑦᑎᓯᔨᐅᑎᑕᖅ 

• ᓄᓇᕕᒻᒥ ᐱᓪᓗᑯᒋᐊᓖᑦ ᐊᐅᓚᑕᐅᒋᐊᖃᕐᓂᖓᓄᑦ ᑲᑎᒪᔨᐊᐲᑦ (RTOCs) ᓵᖕᖓᔨᐅᓚᖓᔪᖅ 

ᑲᒪᒋᔭᐅᓪᓗᑯᒋᐊᓕᓐᓂᒃ ᓄᐃᑎᕆᔨᐅᓗᓂ ᐋᕐᕿᒋᐊᓪᓛᕈᑎᑦᓴᓂᒃ 

3. ᐱᒻᒪᕇᑦ ᓇᓗᓀᕐᑕᐅᔪᑦ 

• ᐃᓄᕐᓴᓗᐊᕈᑏᑦ ᓇᓗᓀᕐᑕᐅᔪᑦ ᐃᓚᖃᓚᐅᕐᑐᑦ ᐅᑯᓂᖓ, ᐱᐅᒃᑯᑎᒻᒪᕇᑦ (ᐃᓪᓗᒪᕇᑦ) 

ᓄᑕᐅᖕᖏᓕᓕᕐᑐᑦ, ᐊᓐᓇᐅᒪᕕᑦᓴᖃᑦᓯᐊᖏᓐᓂᖅ, ᓱᓇᒃᑯᕕᑦᓴᑕᖃᑦᓯᐊᖏᓐᓂᓗ. 

• SAR: ᓄᓇᕕᒻᒥ ᐅᐃᒪᓇᕐᓯᓂᐅᖃᒥᐅᔪᑦ; ᓄᓇᓕᒻᒥ ᑐᓂᒪᑦᓱᑎᑦ ᐊᑭᓕᕐᑐᑕᐅᒐᑎᒃ 

ᐱᓇᓱᐊᕐᑎᖃᕙᓪᓗᓂᖅ ᑮᓇᐅᔭᓂᓪᓗ ᐊᒥᒐᕐᓯᓂᖅ.  ᑭᖕᖑᒪᓇᕐᑐᑦ ᑐᑭᖃᑦᓯᐊᑐᑦ 

ᑎᓕᔭᐅᒪᐅᑎᓅᓕᖓᔪᑦ, ᑐᑭᒧᐊᑦᓯᐊᓕᐅᒥᒍᑎᑦᓭᑦ ᐊᑦᑕᓇᖕᖏᑐᓂᓪᓗ ᐱᓇᓱᐊᕐᑎᖃᕆᐊᖃᕐᓂᖅ 

ᐱᓇᓲᑎᖃᕆᐊᖃᕐᓂᖅ 

• ᐃᓄᐃᑦ ᖃᐅᔨᒪᒍᓯᖓ:  ᐊᑑᑎᒋᐊᖃᓪᓚᕆᑦᑐᖅ ᓵᖕᖓᓯᑦᓯᐊᓚᖓᒍᒪᒍᑦᑕ ᐅᐃᒪᓇᕐᓯᔪᒥᒃ; 

ᐃᓚᒋᔭᐅᑎᑕᐅᑦᓯᐊᕆᐊᓕᒃ ᐸᕐᓇᓂᐅᒋᐊᓕᓐᓄᑦ ᑐᑭᑖᕈᑕᐅᖏᐊᓕᓐᓄᓗ. 

• ᐃᓱᒪᒃᑯᑦ ᖃᓄᐃᖕᖏᓯᐊᕆᐊᖃᕐᓂᖅ:  ᐃᓚᖃᕆᐊᓕᒃ ᐅᐃᒪᓇᕐᑐᓕᕆᓂᐅᑉ ᑭᖑᓂᐊᒍᑦ 

ᑲᒪᒋᔭᐅᒍᓯᒋᒋᐊᓕᖏᓐᓂᒃ ᐅᐃᒪᓇᕐᑐᓕᕆᔩᑦ ᓄᓇᓕᓪᓗ 

 

4. ᓄᓇᓕᒻᒥ ᓴᐱᓕᕐᑌᑐᒐᓱᐊᕐᓂᒧᑦ ᐱᓇᓱᐊᕐᓂᖅ 2025-2028 

ᑯᐯᒃᑯᓄᑦ ᑮᓇᐅᔭᖃᕐᑎᑕᐅᑦᓱᓂ ᐊᐅᓚᑦᔭᕆᐊᕐᓂᐅᔪᖅ ᐃᒣᓘᓚᖓᔪᖅ: 

• ᓄᐃᑎᕆᓗᓂ ᑐᖕᖓᕕᑦᓴᐅᓂᐊᕐᑐᓂᒃ ᓄᓇᕕᓕᒫᒥ ᐊᑦᑕᓇᕐᓯᒍᓐᓇᑐᓅᓕᖓᔪᓂᒃ 

ᓴᐱᓕᕐᑌᓕᒋᐊᖃᕐᓂᒨᓕᖓᔪᓂᓪᓗ  

• ᓲᖑᓰᒋᐊᕐᓗᓂ ᐅᐸᓗᙰᕐᓯᒪᒋᐊᖃᕐᓂᒥᒃ ᑐᑭᓯᒪᑦᓯᐊᕆᐊᖃᕐᓂᒥᓗ 

• ᓄᐃᑦᓯᓗᓂ ᓴᐱᓕᕐᑌᓕᒋᐊᖃᕐᓂᒧᑦ ᐊᑦᑕᓇᕐᓯᒍᓐᓇᑐᓂᓪᓗ ᐊᐅᓚᑦᓯᓂᕐᒧᑦ 

ᑲᑎᑦᑕᑎᐊᐱᓐᓂᒃ 

 

5. ᑐᓴᐅᒪᖃᑎᒌᒍᑏᑦ 

ᐃᓄᕐᓴᓗᐊᕈᑏᑦ ᓇᓗᓀᕐᑕᐅᓚᐅᕐᑐᑦ, ᐱᓗᐊᕐᑐᒥᒃ ᓄᓇᑐᐃᓐᓇᒥ 

ᐅᐃᒪᓇᕐᓯᔪᓕᕆᒋᐊᕐᑐᑐᓅᓕᖓᔪᑦ, ᑐᓴᐅᒪᖃᑎᒌᒍᑏᑦ ᑐᑭᒧᐊᑦᓯᐊᑎᑦᓯᒍᑎᑦᓭᓗ ᐱᐅᓯᐅᒥᒋᐊᓖᑦ.  

ᑐᓴᕈᑎᓕᕆᓂᕐᒧᑦ ᑲᑎᑦᑕᑎᐊᐱᖃᕆᐊᖃᕐᓂᖅ ᓄᐃᑕᐅᓚᐅᕐᑐᖅ. 

 

6. ᐊᐅᓚᑦᓯᒍᓯᖅ ᑲᔪᓯᑎᑦᓯᒍᑎᑦᓭᓗ 

• NREPAC-ᑯᑦ ᑕᒃᑯᒧᑦ ᑲᑎᕙᓐᓂᐊᑐᖅ ᐊᕐᕋᒍᑕᒫᑦ ᒪᕐᕈᕕᓪᓗᑎᓪᓗ ᖃᕆᑕᐅᔭᒃᑯᑦ 

• ᐊᐅᓚᒍᓯᓖᑦ ᐃᓗᐃᒃᑐᓯᐊᒃᑯᑦ ᑐᑭᑖᖃᑎᒌᓐᓂᒥᒃ 

• KRG ᓇᐅᓕᒫᓂᒃ ᐊᑦᑕᓇᒃᑐᒦᑦᑎᓯᑦᑌᓕᔨᖏᑦᑕ ᐱᓇᓱᐊᕐᕕᖓ ᐊᓪᓚᑎᐅᑎᑕᐅᔪᖅ 

• ᐃᓚᐅᔪᖁᑎᖏᑦ ᑲᑎᒪᔪᓃᖃᑦᑕᕆᐊᖃᕐᓂᒥᓂᒃ ᑭᒡᒐᑐᑎᒋᒋᐊᓕᒥᓂᓪᓗ ᑲᒪᒋᔭᖃᕆᐊᓖᑦ 

 

7. ᐊᐅᓚᑦᔭᕆᐊᕈᑎᐅᒻᒪᕆᒋᐊᓖᑦ 

• ᕿᒥᕐᕈᔭᐅᓂᖓ ᑲᔪᓯᑎᑕᐅᓂᖓᓗ ᐱᓇᓱᐊᕆᐊᓕᖏᑦᑕ ᑐᑭᒧᐊᒍᑎᖏᑦ. 

• ᑎᓕᔨᓂᖅ ᑭᒡᒐᑐᕐᑎᐅᖏᓐᓇᓕᒫᕐᓂᐊᑐᓂᒃ ᐃᓇᖏᕐᑌᔨᐅᓂᐊᕐᑐᓂᓪᓗ NREPAC-ᑯᓂ 

• ᐱᓪᓗᑯᒋᐊᓕᕐᑎᒎᓕᖓᔪᓂᒃ ᑲᑎᑦᑕᑎᐊᐱᓕᐅᕐᓂᖅ (ᓴᐱᓕᕐᓯᕇᑦᑑᓂᕐᒧᑦ, ᑐᓴᕈᑎᓕᕆᓂᕐᒧᑦ, 

ᐊᓯᖏᓐᓄᓗ) 

• ᓄᐃᑦᓯᓂᖅ ᑐᓴᐅᒪᒐᓱᐊᕐᕕᐅᒍᓐᓇᑐᑦ ᐊᓪᓚᑕᐅᓯᒪᕕᖓᓂᒃ 

• ᐱᓇᓱᐊᕆᐊᓪᓛᓗᒍ SAR ᑐᑭᒧᐊᑦᑎᑕᐅᒍᓯᖓ ᑐᓴᕈᑏᓪᓗ ᐱᐅᓯᓕᑎᕐᓗᒋᑦ 

• ᓄᐃᑎᕆᓂᖅ ᕿᒥᕐᕈᓂᕐᓗ ᐅᖄᔭᐅᔪᕕᓃᑦ ᐊᓪᓚᑕᐅᒪᒍᓯᖏᓐᓂᒃ 

8. ᐃᓪᓈᒍᑦ ᑎᒍᔭᐅᑦᓯᐊᓚᐅᕐᑐᑦ ᑲᑎᒪᓂᕐᒥ 

 

• ᖃᑎᒪᓂᖅ ᓄᐃᑎᕆᕕᑦᓯᐊᕌᓘᓚᐅᕐᑐᖅ ᑐᖕᖓᕕᑦᓴᓯᐊᓂᒃ ᑐᑭᒧᐊᑦᑎᑕᐅᒍᑎᑦᓴᖏᓐᓂᒃ 

ᐅᐃᒪᓇᕐᓯᔪᖃᓕᕐᐸᑦ ᐊᐅᓚᑦᓯᓂᐅᒋᐊᓖᑦ ᓄᓇᕕᒻᒥ; ᐱᒻᒪᕆᐅᑎᑦᓯᓱᓂ ᐱᓇᓱᐊᖃᑎᒌᒋᐊᖃᕐᓂᒥᒃ, 

ᐃᓄᐃᑦ ᖃᐅᔨᒪᒍᓯᖓᓂᒃ, ᐊᕗᖓᐅᓕᒐᔭᕐᑐᒥᓪᓗ ᓴᐱᓕᕐᓯᕇᑦᑐᓂᐅᒍᓐᓇᑐᒥᒃ 

ᐸᕐᓇᕈᑎᓕᐅᕐᓂᒥᒃ, ᓇᓗᓀᕐᓯᓂᕐᑕᖃᕐᓱᓂᓗ ᑭᖕᖑᒪᓇᓪᓚᕆᓕᕐᑐᓂᒃ ᐱᐅᒃᑯᑎᒻᒪᕆᓐᓂᒃ, SAR-

ᒨᓕᖓᔪᓂᒃ, ᑐᓴᕈᑎᓅᓕᖓᔪᓂᒃ ᐃᓱᒪᒃᑯᓗ ᖃᓄᐃᖕᖏᓯᐊᕆᐊᕐᓂᒧᑦ ᐃᑲᔪᕐᓯᒪᒍᑎᐅᒍᓐᓇᑐᓂᒃ. 

 

ᓄᓇᕕᒻᒥ ᐅᐃᒪᓇᕐᓯᔪᒥᒃ ᐊᐅᓚᑦᓯᓂᕐᒧᑦ ᐱᒍᓐᓇᓯᒍᑎᑦᓴᔦᑦ 

 

ᐱᓇᓱᐊᕐᕕᕗᑦ ᐃᓂᓪᓓᕙᓪᓕᐊᓕᕐᒥᔪᖅ ᓄᑖᒥᒃ ᓵᖕᖓᓯᒍᑎᑦᓴᐅᔪᒥᒃ ᐅᐃᒪᓇᕐᓯᔪᓂᒃ ᐊᐅᓚᑦᓯᓂᕐᒧᑦ ᓄᓇᕕᒻᒥ 

ᓴᕐᕿᑎᑦᓯᓂᒃᑯᑦ ᓄᓇᕕᒻᒥ ᐅᐃᒪᓇᕐᓯᔪᒥᒃ ᐊᐅᓚᑦᓯᓂᕐᒧᑦ ᐱᒍᓐᓇᓯᒍᑎᓴᔭᓂᒃ (NEMS), ᐃᓄᐃᑦ 

ᐃᓕᕐᖁᓯᖓᓅᓕᖓᔪᓂᒃ ᓯᑕᒪᓂᒃ ᓱᑲᓐᓂᒃ ᑐᖕᖓᕕᖃᕐᓱᓂ: 

• ᓄᐃᑎᕆᓂᖅ ᓱᒃᑯᐊᕿᒻᒪᕆᑦᑐᓂᒃ ᐊᐅᓚᑦᓯᓂᕐᒧᑦ ᐱᒍᓐᓇᓯᒍᑎᑦᓴᓂᒃ 

• ᐊᒥᕐᖄᕈᑎᖃᕐᓂᖅ ᖃᐅᔨᒪᒍᓯᐅᔪᓂᒃ ᐊᑦᑕᓇᕐᓯᔪᓂᒃ ᐊᐅᓚᑦᓯᓂᕐᒨᓕᖓᔪᓂᒃ 

• ᓇᒻᒥᓂᖃᕐᓂᖅ ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑌᓕᒍᓯᕐᓂᒃ ᐱᓇᓱᐊᕈᑎᐅᓂᐊᕐᑐᓂᓪᓗ 

• ᐃᓕᓐᓂᐊᑎᑦᓯᒍᑎᒃ MSP-ᑯᓄᑦ ᐃᓕᑕᕆᔭᐅᒍᑎᓕᒃ 

 

ᑖᓐᓇ ᐱᓇᓱᐊᕐᑕᐅᔪᖅ ᓄᐃᑕᐅᒪᔪᖅ ᓴᕐᕿᔮᕐᑎᓯᒍᑕᐅᑦᓱᓂ ᓄᓇᓕᑦᑎᒍᑦ ᐃᓕᕐᕈᓯᕐᒥᒃ, ᐅᖃᐅᓯᕐᒥᒃ 

ᐊᑑᑎᔭᐅᔪᓂᓪᓗ.  ᐱᓇᓱᐊᖃᑎᒌᑦᑏᑦ ᐊᕕᑦᑐᑕᐅᒪᓚᖓᔪᑦ ᐱᖓᓱᐃᓕᕿᖓᓗᑎᒃ:  ᑕᓯᐅᔭᕐᔪᐊᒥ, ᓄᕗᒻᒥᐅᓂ 

ᐅᖓᕙᒥᐅᓂᓗ, ᐊᑐᓂ ᑭᒡᒐᑐᕐᑎᖃᕐᓗᑎᒃ ᓯᑕᒪᓂᒃ ᑕᓪᓕᒪᓄᑦ ᑖᒃᑯᓇᓂ ᓄᓇᖁᑎᒋᔭᐅᔪᓂ. 

 

ᐊᑑᑎᔭᐅᒋᐊᖕᖓᑐᖅ ᓄᓇᕕᒻᒥ ᐅᐃᒪᓇᕐᓯᔪᒥᒃ ᐊᐅᓚᑦᓯᓂᕐᒧᑦ ᐱᒍᓐᓇᓯᒍᑎᑦᓴᔦᑦ ᐃᓕᓐᓂᐊᑕᐅᓂᖓ 

(NEMS) ᑲᔪᓯᑦᓯᐊᑐᒻᒪᕆᐊᓘᓚᐅᔪᖅ 

 

ᐊᑑᑎᔭᐅᒋᐊᖕᖓᓂᖓ NEMS, ᐁᕆᓕ 14-16, ᑲᑎᑎᑦᓯᓚᐅᔪᖅ ᓄᓇᓕᓐᓂᒃ ᑭᒡᒐᑐᕐᑎᓂᒃ ᐅᖓᕙᒥᐅᓂᒃ 

ᐊᑕᐅᓯᐅᓕᖓᔪᒥᒃ ᑐᕌᒐᖃᕐᓱᓂ:  ᓱᖑᓰᒋᐊᕈᑕᐅᒐᓱᐊᕐᓱᓂ ᐊᑕᐅᓯᐅᓕᓂᒃᑯᑦ ᐅᐸᓗᙰᕐᓯᒪᒋᐊᖃᕐᓂᒥᒃ 

ᐅᐃᒪᓇᕐᓯᔪᖃᓕᕐᐸᑦ.  ᓯᑕᒪᐅᔪᕐᑐᑦ ᐃᓚᐅᔪᑦ ᐱᔭᕇᑦᓯᐊᓚᐅᔪᑦ ᓯᑯᑦᓴᔭᒥᓪᓗ ᐃᓕᑕᕆᔭᐅᒍᑎᑖᕐᓱᑎᒃ 

ᐃᓕᓐᓂᐊᑕᒥᓄᑦ ᐆᒧᖓ “ᑐᑭᓯᒪᔭᕆᐊᓖᑦ ᐅᐃᒪᓇᕐᓯᔪᓂᒃ ᑲᒪᒋᔭᖃᕐᓂᒧᑦ ᓇᐅᓕᒫᓂᒃ 

ᐊᑦᑕᓇᕐᑐᒦᑦᑎᓯᑦᑌᓕᓂᕐᒥ”. 

 

ᐅᖄᒍᑕᐅᔪᐃᑦ ᐊᑑᑎᒋᐊᖃᓲᓅᓕᖓᑦᓯᐊᓚᐅᔪᑦ ᐃᓱᒪᑖᑦᓯᐊᓇᕐᑑᓱᑎᓪᓗ; ᐃᑲᔪᕐᓯᓂᖃᓚᐅᔪᑦ ᐊᑐᓂ 

ᐃᓄᐃᑦ ᓱᓇᓱᐊᕐᑎᐅᒋᐊᖃᕐᓂᖏᑦ ᑐᑭᓯᒪᓇᑦᓯᐊᖁᓪᓗᒋᑦ ᓱᖑᓰᒋᐊᕈᑎᐅᑦᓱᑎᓪᓗ ᐱᓇᓱᐊᖃᑎᒋᓐᓂᐅᔪᒥᒃ 

ᓄᓇᓕᑦᑎᒍᑦ. 

 

ᐃᓚᐅᓚᐅᔪᑦ ᐊᖏᑦᓯᐊᓚᐅᔪᒻᒥᔪᑦ ᐊᐱᕐᓲᔭᕐᑕᐅᒐᔭᕆᐊᕐᒥᓂᒃ ᐊᑐᐃᓐᓇᕈᕐᑎᕆᓂᐅᑎᓪᓗᒍ ᓇᐅᓕᒫᓂᒃ 

ᐊᑦᑕᓇᕐᑐᒦᑦᑎᓯᑦᑌᓕᓂᐅᑉ ᐱᓇᓱᐊᕈᓯᖓᓂᒃ . 

ᑖᓐᓇ ᑲᑎᒪᓂᖅ ᐱᕈᕐᓭᓚᕆᓚᐅᔪᖅ ᑐᑭᓕᑦᓯᐊᑯᑦ ᐱᑐᑦᓯᒪᒍᓯᐅᔪᓂᒃ, ᑲᔪᖏᕐᓭᒍᑎᐅᑦᓱᓂᓗ 

ᑕᐅᕐᓯᖃᑦᑕᓂᐅᒋᐊᓕᒻᒥᒃ ᐊᑑᑎᓯᒪᔭᕆᔭᓂᒃ, ᑖᒃᑯᐊ ᐃᓚᐅᓚᐅᔪᑦ ᓵᖕᖓᓯᒍᓐᓇᓯᑦᓯᐊᓕᐅᒥᒍᑎᑦᓴᑖᓚᐅᔪᑦ 

ᓯᕗᓂᕐᒥ ᐊᑦᓱᕈᕐᓇᑑᒍᓐᓇᑐᓂᒃ.  ᐃᓱᒪᒋᔭᐅᔪᓂᒃ ᕿᒻᒪᕆᔭᐅᒍᑎᕗᑦ ᑕᒡᒐᖓ ᓯᕗᓪᓕᐸᐅᑦᓱᓂ NEMS-ᒥᑦ 

ᓇᓗᓀᕐᓯᓯᐊᕈᑎᐅᒌᕐᑐᑦ ᐋᕐᕿᒋᐊᓪᓚᔭᐅᒍᑎᑦᓴᖏᓐᓂᒃ ᑖᑦᓱᒪ ᐱᓇᓱᐊᕐᓂᐅᔫᑉ, ᐊᑑᑎᔭᐅᓛᕐᑎᓗᒋᑦ 

ᐸᕐᓇᑕᐅᔪᓂ ᐃᓕᓐᓂᐊᑎᑦᓯᓂᐅᖕᖑᓱᒻᒥᔪᓂ 2026 ᐅᑭᐊᖓᓂ ᑕᓯᐅᔭᕐᔪᐊᒥ ᓄᕗᒻᒥᐅᓂᓗ. 

 

ᐊᒥᓱᒐᓓᑦ ᐱᒻᒪᕇᑦ ᐅᖃᐅᓯᐅᑦᓱᑎᒃ ᓄᐃᑕᐅᓚᐅᔪᑦ: 

• ᓱᕐᖁᐃᓯᐊᕐᑐᑦ ᑎᓕᔭᐅᒪᐅᑏᑦ, ᐃᓚᖃᕐᓗᑎᒃ ᐃᓚᐅᒋᐊᖃᕐᓂᖓᓂᒃ ᐳᕐᑐᓕᕇᑎᒍᑦ 

ᓵᖕᖓᓯᔨᐅᒋᐊᖃᕐᐸᑐᑦ, ᓄᐃᑎᕆᒍᑎᐅᔪᑦ ᐱᑦᓯᐊᓂᕐᓴᑯᑦ ᐅᐃᒪᓇᕐᓯᔪᓂᒃ ᐊᐅᓚᑦᓯᒍᓐᓇᓂᕐᒧᑦ. 

• ᓄᓇᓕᐅᑉ ᖃᐅᔨᒪᒍᓯᖏᑦ ᖃᓄᐃᑦᑐᒦᓐᓂᖏᓪᓗ ᐃᓕᑕᕐᓯᔭᐅᒋᐊᓖᑦ ᐃᓚᐅᑎᑕᐅᑦᓯᐊᓗᑎᒃ 

• ᓱᖑᓯᓭᓃᑦ ᓇᒻᒥᓂᖃᕐᓂᒥᒃ ᐱᓇᓱᐊᕐᓂᒨᓕᖓᔪᓂᒃ ᐱᕈᕐᓭᓂᕐᓗ ᓄᓇᓕᐅᑉ 

ᓵᖕᖓᓯᒍᓐᓇᓯᐊᕈᑎᑦᓴᖏᓐᓂᒃ ᐊᑑᑎᒋᐊᖃᓪᓚᕆᑦᑐᖅ. 

 

ᐃᓗᓐᓈᒍᑦ, ᑖᓐᓇ ᓯᕗᓪᓕᐹᖅ ᓄᐃᑦᓯᓂᐅᓚᐅᕐᑐᖅ ᐱᒻᒪᕆᐊᓗᒻᒥ ᐊᓪᓗᕆᐊᕐᓂᒥᒃ ᓯᕗᓂᕐᒧᑦ 

ᐱᕈᕐᓭᒍᑎᐅᓚᖓᔪᓂᒃ ᑐᑭᒧᐊᑦᓯᐊᓂᕐᓴᓂᒃ ᓴᐱᓕᕐᓯᕇᕐᑑᓂᕐᒥᓗ ᓯᕗᒧᐊᕈᑎᑦᓴᒥᒃ.  ᐃᓚᐅᓚᐅᔪᑦ 

ᖃᕆᑕᐅᔭᑎᒍᑦ ᑲᑎᒪᖃᑕᐅᖃᑦᑕᓚᖓᔪᑦ ᑕᕐᕿᓂ ᙯᔪᓂ ᐱᕙᓪᓕᐊᓯᒪᓕᕐᓂᖓ ᑲᔪᓯᑦᓯᐊᖁᒧᑦ 

ᕿᒥᕐᕈᕆᐊᓪᓚᖃᑎᒋᓗᒋᓪᓗ ᑕᐅᕐᓯᖃᑦᑕᐅᑎᒋᐊᖃᕐᓂᒧᑦ ᓯᕗᓪᓕᐸᐅᑦᔭᐅᔪᑦᓴᖁᑎᒋᔭᐅᔪᓂᒃ. 

 
 

ᓴᐱᓕᕐᓯᕇᑦᑑᒍᑎᑦᓴᓂᒃ ᐸᕐᓇᓂᐅᑉ ᐱᓇᓱᐊᕐᑕᐅᓂᖓ 

 

ᕕᕗᐊᕆᐅᑉ ᒣᓗ ᐊᑯᓐᓂᖓᓂ, ᑲᒦ ᓕᑳᓪ-ᐲᓐ, KRG-ᒥ ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑌᓕᓂᕐᒧᑦ 

ᓴᐱᓕᕐᓯᕇᑦᑑᒍᑎᑦᓴᓂᓪᓗ ᐸᕐᓀᓂᕐᒥᒃ ᑐᑭᒧᐊᑦᑎᓯᔨ, ᐊᕗᖓᐅᓕᒋᐊᕐᑎᓯᓚᐅᕐᑐᖅ ᐱᓇᓱᐊᕋᑦᓴᐅᔪᑦ 

ᐸᕐᓇᑕᐅᓂᖏᓐᓂᒃ, ᑲᑎᓯᖃᑦᑕᓱᓂᓗ ᓄᓇᕕᒻᒥ ᐱᓇᓱᖃᑎᐅᒻᒪᕆᓲᓂᒃ ᐃᓄᓐᓅᓕᖓᖁᓪᓗᒍ ᐱᓇᓱᐊᕐᑕᐅᓂᖓ.  

ᐃᓚᐅᔪᑦ ᒪᑭᕝᕕᒃ, ᓄᓇᕕᒻᒥ ᐃᓗᓯᓕᕆᔨᒻᒪᕆᒃᑯᑦ, ᑲᓇᑕᐅᑉ ᐃᒪᕐᐱᖓᓂᒃ ᓴᐳᒻᒥᔩᑦ Ouranos-ᑯᓪᓗ, 

ᐊᓯᖃᕋᓗᐊᕐᒥᓱᑎᒃ. 

 

ᑖᒃᑯᓇᓂ ᑕᕐᕿᓂ ᐊᑑᑎᓚᐅᕐᑐᓂ, ᓴᐱᓕᕐᓯᕇᑑᓂᕐᒥᒃ ᑐᑭᒧᐊᑦᑎᓯᔨ ᐃᓚᐅᕕᖃᓚᐅᕐᒥᔪᖅ ᐊᒥᓱᒐᓚᓐᓂᒃ 

ᑲᑎᒪᓂᐅᔪᓂᒃ, ᐅᑯᐊ ᐃᓚᒋᔭᐅᑎᓪᓗᒋᑦ: 

• ᑕᓯᐅᔭᕐᔪᐊᖅ ᓯᒍᐃᑕᑲᓇᐳᐃ ᐊᑕᐅᓯᐅᕕᖓ (ᑕᓯᐅᔭᕐᔪᐊᒥ ᐊᑕᐅᓯᐅᕕᒃ), ᑲᑎᓐᓂᕆᓲᖓ 

ᓄᓇᖃᕐᖄᓯᒪᔪᑦ ᓄᓇᓖᑦ ᑕᓯᐅᔭᕐᔪᐊᒥᐅᑦ ᐃᓚᖃᕐᓱᑎᒃ ᑲᕙᒣᑦ ᐱᓇᓱᐊᕐᕕᖏᓐᓂᒃ, ᓇᐅᓕᒫᑦ 

ᐃᒻᒥᓂᕿᔪᐃᓪᓗ ᑎᒥᖁᑎᖏᓐᓂᒃ, ᐊᑑᑎᓚᐅᔪᖅ ᐋᑐᒑᒥ ᕕᕗᐊᕆ 23 ᐱᓇᓱᐊᕈᓯᖓᓂ 

• ᐃᓄᐃᑦ ᓄᓇᖓᑦ - ᑕᕆᐅᕐᒥᐅᑕᓕᕆᔩᑦ (DFO)-ᑲᓇᑕᐅᑉ ᑕᕆᐅᖓᓂᒃ ᓴᐳᒻᒥᔩᑦ (CCG) 

ᐅᑭᐅᕐᑕᑐᒥᒃ ᐊᐅᓚᑦᓯᓂᕐᒧᑦ ᑲᑎᒪᕕᖓ ᖃᑎᓚᐅᔪᒻᒥᔪᑦ ᐁᕆᓕᐅᑎᓪᓗᒍ ᐋᑐᒑᒥ ᐅᖄᒍᑎᖃᕐᓱᑎᒃ 

CCG-ᑯᑦ ᐱᓇᓱᐊᕐᑕᖏᓐᓂᒃ ᓯᕗᕐᖐᓯᒪᓂᕐᒨᓕᖓᔪᓂᒃ, ᐅᐸᓗᙰᕐᓯᒪᒋᐊᖃᕐᓂᒨᓕᖓᔪᓂᒃ 

ᐃᓕᓐᓂᐊᑎᑦᓯᓂᕐᒨᓕᖓᔪᓂᓪᓗ ᐃᒪᕐᐱᒥ ᐅᐃᒪᓇᕐᓯᔪᖃᓕᕐᐸᑦ. 

• ᓯᕗᓪᓕᐹᖅ NEMS ᐅᖓᕙᐅᑉ ᓄᓇᓕᖏᓐᓅᓕᖓᑦᓱᓂ  ᑯᑦᔪᐊᒦᓚᐅᔪᖅ ᐁᕆᓕ 14-16 

ᐅᖄᒍᑎᖃᕐᕕᓯᐊᕌᓗᓚᐅᔪᖅ ᓴᐱᓕᕐᓯᕇᑦᑑᓂᕐᒨᓕᖓᔪᓂᒃ .  ᐱᒻᒪᕇᑦ ᐅᖃᐅᓯᕆᔭᐅᔪᑦ 

ᓄᐊᑕᐅᑦᓯᐊᓚᐅᔪᑦ ᓄᓇᓖᑦ ᖃᓄᐃᑦᑐᒦᓐᓂᖏᓅᓕᖓᔪᑦ ᐊᑦᔨᒌᖑᔪᐃᓪᓗ ᐃᓕᖓᔪᑦ 

ᐊᑦᑕᓇᕐᑑᒍᓐᓇᑐᓄᑦ, ᑲᑉᐱᐊᓇᕐᓰᒍᓐᓇᑐᓄᑦ ᐅᐃᒪᓇᕐᓯᔪᖃᓕᕐᐸᓗ ᐅᐸᓗᙰᕐᓯᒪᑦᓯᐊᕆᐊᖃᕐᓂᒧᑦ. 

• ᑲᓇᑕᒥ ᑕᕆᐅᕐᒨᓕᖓᔪᓂᒃ ᐃᒫᙰᕐᑏᑦ ᑲᑎᒪᔨᖏᑦ (CMAC) - ᐅᑭᐅᕐᑕᑐᒨᓕᖓᔪᖅ ᑲᑎᓚᐅᔪᑦ 

ᒍᐃᓂᐲᒃᒥ ᐁᕆᓕ 22-23.  CMAC ᓯᕗᓕᕐᑕᐅᔪᖅ ᑲᓇᑕᒥ ᐃᖏᕐᕋᐅᑎᓕᕆᔨᒃᑯᓄᑦ CCG-ᑯᓄᓪᓗ, 

ᑲᑎᑎᑦᓯᕙᑦᓱᓂ ᑲᕙᒣᑦ ᐱᓇᓱᐊᕐᕕᖁᑎᖏᓐᓂᒃ, ᓄᓇᓕᓐᓂ ᑎᒥᐅᔪᓂᒃ ᐱᓇᓱᐊᕐᕕᒪᕆᐅᔪᓂᓪᓗ, 

ᐅᖄᒍᑕᐅᑎᑦᓯᕙᑦᑐᖅ ᐅᑭᐅᕐᑕᑐᒥ ᐅᒥᐊᕐᔪᐊᑉ ᐃᖏᕐᕋᓂᖏᓐᓂᒃ. 

• ᐁᕆᓕ 27-ᒥ, ᑐᖓᓕᕆᔭᐅᓕᕐᑐᖅ ᐊᕐᕋᒍᑕᒫᕐᓯᐅᑎᒃ ᑲᑎᒪᓂᖓ ᓄᓇᕕᒃ-DFO-CCG ᐅᑭᐅᕐᑕᑐᒥᒃ 

ᐊᐅᓚᑦᓯᓂᕐᒧᑦ ᑲᑎᑦᑕᕕᐅᔪᖅ ᖃᕆᑕᐅᔭᕐᑎᒍᑦ ᐊᑑᑎᓚᐅᔪᖅ ᐅᖃᒍᑕᐅᑎᓪᓗᒍ 

ᐱᕙᓪᓕᐊᔭᐅᒋᐊᖃᕐᓂᖓ ᐊᖏᕐᑕᐅᒋᐊᖃᕋᔭᕐᓂᖓᓗ ᐱᓇᓱᐊᕐᓂᐅᒋᐊᓕᓐᓂᒃ ᐸᕐᓇᕈᑎᓕᐊᑉ. 

• ᓴᐱᓕᕐᓯᕇᑦᑑᒍᑎᑦᓴᓂᒃ ᐱᓇᓱᐊᕐᓂᐅᔪᖅ ᑐᓴᕐᑕᐅᑎᑕᐅᓚᐅᔪᖅ ᓄᓇᕕᐅᑉ ᓄᓇᓕᖕᖏᓐᓂ 

ᑲᒪᔨᐅᔪᓄᑦ ᐊᓪᓚᑎᒃ-ᑮᓇᐅᔭᓕᕆᔨᓄᓪᓗ ᑲᑎᒪᓂᖃᕐᑎᓗᒋᑦ ᒣᒥ. 

• ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᔩᑦ ᐱᓇᓱᐊᕐᕕᖓᑕ ᐃᓂᓪᓚᑎᕐᑕᐅᓯᒪᒍᑎᖓ ᓴᐱᓕᕐᓯᕇᑦᑑᒍᑎᓭᓗ 

ᐱᓇᓱᐊᕐᑕᐅᓂᖓ ᑐᓴᕐᑕᐅᑎᑕᐅᓚᐅᔪᖅ KRG-ᑯᑦ ᐊᐅᓚᑦᓯᓂᓕᕆᓂᕐᒧᑦ ᐱᓇᓱᐊᕐᕕᖓᓄᑦ ᐁᕆᓕ 

9-ᒍᑎᓪᓗᒍ.  ᐅᖃᒍᑕᐅᓂᖃᑦᓯᐊᓚᐅᔪᖅ ᐱᓇᓱᐊᖃᑎᒌᓐᓂᓗ ᖃᓄᐃᓘᕈᑕᐅᒋᐊᓕᓐᓂᒃ ᑲᔪᓯᑦᓱᓂ. 

 

 

 

 

ᐱᓇᓱᐊᕐᕕᑎᓐᓂ ᐱᓇᓱᑦᑎᑕ ᐊᑎᖏᑦ ᐊᓪᓚᑕᐅᒪᔪᑦ - ᐃᓚᕐᖁᐊᖅ A-ᒥ - ᒪᑉᐱᒐᕐᒥ ᑭᖑᓪᓕᒥ. 

ᐃᓚᕐᖁᐊᖅ A - ᐱᓇᓱᑦᑏᑦ  

 

ᑯᕇᒃ ᓕᖕᑳᑦ, ᑲᒪᔨ, ᑯᑦᔪᐊᖅ  

ᐅᖄᓚᐅᑎᖓ. 819-964-2961, ᓯᕙᓂᖓ. 2312, ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: clingard@krg.ca  
 

ᕗᕋᓐᔅ-ᓯᓪᕕ ᓗᐃᓯᐊᓪ, ᐱᓪᓗᑯᒋᐊᓕᕐᑎᒍᑦ ᐃᒫᙰᕐᑎ  

ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: floisel@krg.ca 
 

ᐱᓐᓄᐊ ᐸᓚᓐᑦ, ᐱᓪᓗᑯᒋᐊᓕᕐᑎᒍᑦ ᐃᒫᙰᕐᑎ  

ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: bplante@krg.ca 
 

ᐳᑦᔨ ᐸᕋᑏ, ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒥ ᐊᐅᓚᑦᓯᓂᓕᕆᓂᕐᒨᓕᖓᔪᓂᒃ ᑐᑭᒧᐊᑦᑎᓯᔨ, 

ᑯᑦᔪᐊᖅ  

ᐅᖄᓚᐅᑎᖓ 819-964-2961, ext. 2398, ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: bparadis@krg.ca  
  

ᑲᒦ ᓕᑳᓪ-ᐱᓐ, ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒥ ᑐᑭᒧᐊᑦᑎᓯᔨ - ᓴᐱᓕᕐᓯᕇᑦᑐᓃᕐᒧᑦ 

ᐸᕐᓇᓯᒪᐅᑎᓕᕆᔨ  

ᐅᖄᓚᐅᑎᖓ: 263-558-4240 ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: cpayne@krg.ca 
 

ᓖᓴ ᒧᓪᓴᓐ-ᓕᓐᑕᓐ, ᐊᓪᓚᑎ, ᑯᑦᔪᐊᖅ  

ᐅᖄᓚᐅᑎᖓ: 819-964-2961, ᓯᕙᓂᖓ 2328, ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: lmlinton@krg.ca  

ᑯᕆᔅ ᑕᕐᕿᐊᐱᒃ, ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒥ ᐱᓪᓗᑯᒋᐊᖃᕐᑐᓕᕆᔨ ᐱᓇᓱᐊᕐᑎᓂᓪᓗ 

ᓯᕗᓕᕐᑎ (ᐅᖓᕙᒥ), ᑯᑦᔪᐊᖅ 

ᐅᖄᓚᐅᑎᖓ 819-964-2961, ᓯᕙᓂᖓ 2314, ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: ktukkiapik@krg.ca  

ᔪᐊᑕᓐ ᔪᓐᔅ, ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒥ ᐱᓪᓗᑯᒋᐊᖃᕐᑐᓕᕆᔨ (ᑕᓯᐅᔭᕐᔪᐊᒥ), (Bay), 

ᑯᑦᔪᐊᕌᐱᒃ  

ᐅᖄᓚᐅᑎᖓ 819-929-3091,  ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: jjones@krg.ca   

ᓯᑎᕙᓐ ᒍᐊᑯ, ᖃᒥᑎᕆᓂᕐᒨᓕᖓᔪᓂᒃ ᐃᓕᓐᓂᐊᑎᑦᓯᔨ, ᓴᓪᓗᐃᑦ  

ᐅᖄᓚᐅᑎᖓ 819-255-8801, ᓯᕙᓂᖓ:  228, ᖃᕆᑕᐅᔭᒃᑯᑦ ᐊᓪᓚᑖᕐᕕᖓ:  swalker@krg.ca  

ᑕᔅᑎᓐ ᕆᑦ, ᐊᐅᓚᔪᓕᕆᔨ  

ᐅᖄᓚᐅᑎᖓ. 819-964-2961,  ᓯᕙᓂᖓ 2416, ᖃᕆᑕᐅᔭᒃᑯᑦ ᐊᓪᓚᑖᕐᕕᖓ:  : dreid@krg.ca 

ᓯᐊᑦᑐᕆᒃ ᓲᓗ, ᐊᐅᓚᔪᓕᕆᔨ  

ᐅᖄᓚᐅᑎᖓ. 819-964-2961,  ᓯᕙᓂᖓ 2416, ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: cschuler@krg.ca 

ᒍᐃᓕᐊᒻ ᒪᑯᕇ, ᖃᒥᑎᕆᔨᓂᒃ ᐃᓕᓐᓂᐊᑎᑦᓯᔨ 

ᐅᖄᓚᐅᑎᖓ 819-964-2961, ᓯᕙᓂᖓ 2268 ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: wmccrae@krg.ca 

mailto:lmlinton@krg.ca

mailto:wmccrae@krg.ca

ᑕᓂᐊᓪ ᐳᐃᓛᑦ, ᓇᐅᓕᒫᓅᓕᖓᔪᓂᒃ ᐊᑦᑕᓇᕐᑑᑎᑦᓯᑌᓕᓂᕐᒥ ᐃᑯᐊᓪᓚᑐᖃᕐᑌᓕᑎᑦᓯᓂᕐᒥᓗ 

ᐱᓪᓗᑯᒋᐊᖃᕐᑐᓕᕆᔨ  

ᐅᖄᓚᐅᑎᖓ 819-964-2961, ᓯᕙᓂᖓ  2345 ᖃᕆᑕᐅᔭᒃᑯᑦ ᐊᓪᓚᑖᕐᕕᖓ: dboilard@krg.ca 
 

ᐃᓐᓄᒋᐊᓕᒃ, ᓇᐅᓕᒫᓂᒃ ᐊᑦᑕᓇᕐᑐᒥᑦᑎᓯᑦᑌᓕᓂᕐᒧᑦ ᑐᑭᒧᐊᑦᑎᓯᔨ, ᑯᑦᔪᐊᖅ  

ᐃᓐᓄᒋᐊᓕᒃ, ᓇᐅᓕᒫᓅᓕᖓᔪᓂᒃ ᐊᑦᑕᓇᕐᑑᑎᑦᓯᑌᓕᓂᕐᒥ ᐃᑯᐊᓪᓚᑐᖃᕐᑌᓕᑎᑦᓯᓂᕐᒥᓗ 

ᐱᓪᓗᑯᒋᐊᖃᕐᑐᓕᕆᔨ  

ᐃᓐᓄᒋᐊᓕᒃ, ᓇᐅᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒥ ᐱᓪᓗᑯᒋᐊᖃᕐᑐᓕᕆᔨ (ᓄᕗᒻᒥᐅᑦ) 

ᐃᓐᓄᒋᐊᓕᒃ,  ᖃᒥᑎᕆᓂᕐᒨᓕᖓᔪᓂᒃ ᐃᓕᓐᓂᐊᑎᑦᓯᔨ, ᓄᓇᕕᒃ 

ᐃᓐᓄᒋᐊᓕᒃ, ᐊᓪᓚᑎ  

